
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ШИНЭ ХҮҮХЭД ИРЛЭЭ!

	Шинэ ирсэн хүүхэд анхаарал татах юм юу ч үгүй, хүүхэд шиг л хүүхэд байлаа. Түнтгэр том духтай, үсээ богинохон тайруулсан доожоо муутай ч харах байдалд тийм ч номхон томоотой биш бололтой, харц нь тогтуун эгц, өөдөөс нэг эгцлээд ширтчихвэл далдирна гэж үгүй, харин түүнийг ширтсэн хүний нүд л цуцаж сална.

	Энэ хүүхэд асрах сургуулийнхантай хамт иржээ. Гэхдээ хувцас нь тэднийхээс өөр, цэрэг маягийн цамцтай нь өөр хүнд зориулж оёсон нь илт, ханцуйг нь эргүүлсэн, зах нь гэж саваанд угласан цагариг шиг уужим, цэнхэр даавуу хадаастай байлаа.

	— Үгүй ер өө, нисэгч маягаар гангалсан байх нь!.. Тэмдэг хадсаныг нь харав уу! гэж ангийнхан нь ердөө л Плинтус гэж нэрлэдэг Федя Плинтусов гэдэг бүдүүн биетэй бүлтгэр нүдтэй тарган жаал хэлээд авлаа.

	Хүүхдүүд жиг жуг инээлдлээ.

	Шинэ ирсэн хүүхэд тарган жаал руу сүрхий анхааран ширтсэнээ, гэнэт инээдтэйгээр хоёр хацраа түмбийлгэв.

	Плинтус нүдээ цавчаад, шуухитнан амаа ангайлгаснаа тэр даруй найтааж, жимийлгэлээ.

	— Чи ч мөн сайн идэж дээ! гэж Плинтуст хэлээд шинэ ирсэн хүүхэд сул суудал бүхий арын парт руу очиж, мөн л асрах сургуулиас ирсэн Коля Званцев гэдэг дуу цөөнтэй хүүхдийн дэргэд суув.

	Дуугүй номхон Званцев яагаад ч юм дорхноо ихэмсэг байдалтай болж, ямархан нэгэн маш сонин юмыг мэдсэн хүн шигээр ангийнхныгаа харах болов.

	Аль хэдийн хонх дуугарсан хэр нь ангид шуугиан намдсангүй, гүйлдэх хашхиралдахаас парт ширээ хүртэл донслон доргиж байлаа. Хүүхдүүд шинэ ирсэн жаалыг огтхон ч тоохгүй байгаа янзыг бүхий л байдлаараа ойлгуулна. Түүнийг бүр анхаарахгүй байгаа дүр үзүүлцгээнэ. Гэвч цөмөөрөө л шинэ хүүхдэд аль сайн чанараа үзүүлэхийг хүсэцгээнэ. Тиймээс охид тэгэхээс тэгэх гэж чарлалдан парт тойрон гүйлдэнэ. Тэгэхэд эрэгтэй хүүхдүүд самбарын наана барилцаж, бие биеийгээ цохихдоо хүртэл их л хичээцгээнэ.

	Тэдний санаагаар бол, шинэ ирсэн гөжүүд жаал хэцүүхэн ангид орсноо мэдэх ёстой байжээ...

	Тэгвэл нэгэн өндөр хар жаал өөрийгөө суран бүсээр гуядсаар давхин орж ирэв. Тэр жаал дээд уруулаа хамартаа нааж, будаг будахад хэрэглэдэг галууны өдөн бийр хоёрыг хавчуулсан нь яг л жирвэгэр сахал шиг болжээ. Тэр жаал ар луу нь нөмрөг дэрвэж яваа юм шигээр мөрөө хүртэл тааруулжээ.

	— Мориндоо! гэж тэр жаал хашхирав.

	Хүүхдүүд ч бүгдээрээ парт өөд гүйлдэв.

	Багш орж ирлээ. Багшийн үс нь буурал, ар дагзандаа томоор овойлгон зангидаастай байв. Гэвч багш хөдлөхдөө хөнгөхөн, алхах гишгэх нь бүр залуу хүн шиг харагдав.

	Ангиараа нэгэн зэрэг тэвхийтэл босоцгоов. Багшийг угтан хүндэтгэх ёсыг уриалагхан бөгөөд сайнаар гүйцэтгэхийг үзэхэд энэ багш хатуу, бас хүүхдийн хайр татсан хүн юм байна гэж мэдэхээр ажээ.

	— Сайн байцгаана уу? гэж багш огт санаанд оромгүй залуу цээл хоолойгоор мэндэлсэнд шинэ ирсэн хүүхэд түүн өөд гайхан ширтэв.

	— Сайн байна уу, Докия Ласьна!.. Сайн байна уу, Евдокия Власьевна! Манай ангид шинэ хүүхэд ирсэн! гэж цөмөөрөө нэгэн зэрэг дуугарав.

	— Мэдсээн мэдсэн, сууцгаа, сууцгаа! гэж багш ширээнийхээ ирмэгийг алгаараа тулан, үсэндээ татагдсан юм шиг толгойгоо гэдийлгэн зогсож хэлээд, ангийн хүүхдүүдийг харлаа.

	Цөм суудалдаа сууцгаав.

	Гэвч Евдокия Власьевнаг журналд бүртгэхийн тулд шинэ ирсэн хүүхдийн нэр овгийг асууж, шинэ ирсэн хүүхэд ч арын партаас босож нэр усаа хэлэхэд нь анги даяараа шуугилдан дүнгэнэлдлээ.

	— Черемыш гэж тэр жаал бүдэгхэн хэлснээ, — Черемыш Геннадий гэж тодоор давтан хэлэв.

	Энэ хэр бүх ангийг баясгалантайяа ширтэн байгаа асрах сургуулийнхнаас бусад нь цөмөөрөө нэгэн зэргээр арын парт өөд эргэн харцгаав.

	— Черемыш?! гэнэ ээ.

	— Чи яасан алдартай овогтой хүн бэ! Нөгөө хэний хамаатан биш биз? гэж Евдокия Власьевна хэлээд хуруугаараа адар өөд заав.

	— Тэр чинь манай ах шүү дээ гэж хүү хариулаад дуугүй болж, өрвөгөр цайвар үстэй толгой нь зулайндаа хүртэл сүрхий улайв.

	— Мөндөө хө?! Бүр үнэн үү!.. Төрсөн ах чинь үү! Их сайн байна! Их сайн байна! Тийм ахтай хүн бахархаж болно. Ганц чи ч биш, бид бүгдээрээ бахархахад болно. За хө, хүүхдүүдээ, сайн сурах хэрэгтэй боллоо шүү дээ. Манай Черемыш ахынхаа тэнгэрт гардаг шиг бас л тийм түргэнээр эрдэм номын оргил өөд гарах юм бол та нар хойноос нь хөөгөөд гүйцэхгүйд хүрнэ шүү. За одоо, шуугилдахаа больцгооё. Чимээгээ! Плинтусов чи суугаач! Чиний суудал яасан бэ? Чи чинь хэдийдээ амжаад арын партан дээр оччихов оо? Яахлаараа ингэж нүүдэл суудал болдог бил ээ? гэж багш хэлэв.

	Минчгэр улаан хацарт тарган жаал суудал сольж суумагцаа баригджээ. Плинтус шинэ ирсэн хүүхдээс алдар цуутай ахынх нь талаар юм асуумаар санагдаад тэсэж чадсангүй учир сэмхэн Черемышийн дэргэд очиж суухаар шийдсэн юм санжээ.

	— Би одоо дандаа энд сууна, Евдокия Власьевна! гэж Плинтус чанга хэлэхэд нь:

	— Тэгвэл яагаад, та нар чинь нэг парт дээр гурвуулаа суудаг бил ээ? гэж асуув.

	— Евдокия Власьевна. Энэ шинэ хүүхэд, миний суудалд суучихсан байхгүй юу... Би бүр түрүүчийн долоо хоногт энд суухаар шийдсэн юм. Евдокия Власьевна, зүгээр ээ, багш аа, бид яаж ийгээд гурвуулаа сууж дөнгөнө, багталцаж ядахгүй байна гэвэл

	— Яв, суудал руугаа оч гэм! гэж Евдокия Власьевна гараараа ширээ алгадан хэлээд, — Бушуу бос гэж байна! Плинтусов аа, би чамд хэлж байна шүү. Чи яагаад энэ Званцевыг суудаг суудлаас нь хөөж байгаа бил ээ? Чи л наанаа илүүдээд байна гэж хэллээ.

	Плинтус дуртай дургүй Званцев, Черемыш хоёрын партыг орхиод найгалзсаар холдон одов.

	— Самуун дэгдээгчдийн бүлэг задарлаа гэж нөгөө хар жаал хорон үгээр чанга дуугарав.

	Плинтус өөрийнхөө партанд ирж ууртайгаар лагхийтэл суухад нь анги даяар инээдэм болов.

	— Лукашин аа, чиний тайлбартай тайлбаргүй бид болох байлгүй гэж Евдокия Власьевна хатуухан үг хэллээ.

	Бүгд чимээгүй болцгоов. Гэвч нэгэн минут өнгөрөхөд Званцев салдаггүй тарган жаалаас нэг зурвас авлаа. Тэр зурваст:

	 

	«Колька! 

	Хоёулаа суудлаа сольё л доо. Чи минийхэд, би чинийхэд сууя. Чиний парт яйжганадаг юм чинь, чамд сайн шүү дээ. Хичээл ормогц л хөдлөх аргагүй болдог биз дээ. Миний эндээс гудамж талын манааны шовгор хүртэл харагддаг. 

	Хариу хүлээнэ 

	Ф. П.» 

	 

	гэсэн байжээ.

	Гэтэл гол төлөв яриа хөөрөөтэй байдаг Званцев энэ удаад зөвхөн хэлээ гарган харуулжээ.

	— За гайгүй ээ! Чамд гэмших цаг ирнэ вий... гэж Плинтус түүнийг занав.

	Евдокия Власьевна яг тэрхэн агшинд түүний нэрийг дуудлаа. Плинтус царайгаа хүрлийлгэн улайлгаж уухилсаар газрын зураг руу очив.

	Энэ завсар Черемыш цонхоор гадагш харж байв. Нам гүм бяцхан хот, умард нутгийн зэгэл цайвар тэнгэр, шинэ заамал дүнзэн байшин, орой дээрээ далбаа намируулсан нүүрэн талынхаа дээд гурвалжинд удирдагчдын зураг хадсан районы зөвлөлийн тоосгон байшин, яг гудамжнаас ургасан өндөр өндөр гачуур мод сэлт нүдэнд нь тусав. Хот том бус, ойрхны хэдэн байшингийн цаанаас л ургаа мод залгажээ.

	Хүмүүс мод зөөж байгаа нь харагдав. Шаргал татсан асар том нарсан дүнзнүүдийг сунааж угсарсан тэргээр зөөнө. Тэрэгчний суусан урд үзүүрээс хойд дугуй хүртэл бараг л нэг мод зайтай шахам ажээ!

	Шинэ ирсэн хүүхдийг нарны туяа цонхноос зайлуулав. Тэр туяа парт дээр нь чичивгэнэн туссанаа, цамцан дээгүүр нь тусаад хана руу ойлоо. Тэгснээ Черемышийн яг зулай дээр нь тусаж инээд хүрэм цагаан толбо татуулав. Тийнхүү богинохон тайруулсан өрвөгөр үс нь ягаан, улаан, ногоон, нил хөх өнгөтэй болж харагдахыг бүгдээрээ үзлээ. Хажуугийн хүүхдүүд аяархан инээлдэхэд, шинэ ирсэн хүү эргэн хармагцаа нүд нь гялбалаа. Туссан зурвас туяа нүдийг нь юм харж чадахаа больтол нь гялбуулаад, нэгэнтээ чичивгэнэснээ бүрмөсөн алга болов. Гэвч Черемыш нүд рүүгээ туяа тусгуулсан ч гэсэн нэгэн бяцхан охины гарт толь гялалзахыг харж чаджээ. Тэр охин хамраа инээдэмтэйгээр үрчийлгээд бушуухан буруу харсанд ёрдгорхон хоёр мөр нь дүрсгүй байртай хөдлөв. Энэ охин л шинэ ирсэн түүнийг зовоож байсан хэрэг байжээ. Охины хажууд суугаа томоотой төвшин байрын, ангийн дарга охин буруушаан толгой сэгсэрлээ. Гэвч энэ явдал ангийн даргад ч гэсэн инээдэмтэй санагджээ.

	Ер нь л энэ хичээл дээр ангийг журамтай байлгахад хэцүү байв. Цөм л байсхийгээд л шинэ ирсэн хүүхдийг сэмхэн сэмхэн харна. Климентий Черемышийн төрсөн дүү гэдэг маань бага юм биш шүү дээ! Харахад ийм доожоо муутай хүүгийн ах нь тийм хүн байх юм гэж хэн санах бил ээ!

	Энэ завсар Евдокия Власьевна газрын зургийн дэргэд зогссон аз муут Плинтусээс юм асуулаа.

	— За Плинтусов, чи өнөөдрийн хичээлд юуны тухай уншиж ирсэн бэ? гэж асуухад

	— Сибирийн гол мөрнийг гэж Плинтус тун дорвитой дуугаар хариулав.

	— За тэгвэл, бидэнд ярь гэвэл

	— Сибирьд олон гол мөрөн байдаг, эдгээр нь ...-аас эх аваад урссаар ... руу цутгадаг ... гэж Плинтус овоо итгэлтэй эхэллээ.

	Тэгснээ дуугүй болов.

	— За тэр чинь ямар ямар гол байна? гэж багшийг асуухад

	— Сибирийн голууд маш гүнзгий байдаг гэж хэлээд доороос санаа алдав.

	— За тэгвэл ээ ямар гол вэ? гэж Евдокия Власьевна заадаг модоо газрын зурагт хүргэн асуулаа.

	Плинтус газрын зураг дээрх бүдүүн бүдүүн хөх судлын нэгийг дагуулан хуруугаараа арчаагүй заан дуугүй болов. Шинэ ирсэн хүүхэд гар өргөж босоод

	— Ин-ди-гир-ка гэж үе бүрээр салган тодосгож хэлбэл Евдокия Власьевна инээмсэглээд

	— Зөв байна, Черемыш ээ. Чи ч Индигиркийг мэдэлгүй яах вэ дээ, ах чинь яг түүгээр ниссэн биз дээ гэв.

	Хүүхдүүд цөмөөрөө газрын зураг өөд ширтэцгээв. Тэр зураг элэгдэж хуучирсан ажээ. «Нэргүй» хот, гол мөрний хажууд нэрийг нь харандаагаар бүдэгхэн бичсэн ор мөр үзэгдэнэ. Бас энд тэндээс цаас нь даавуунаасаа ховхорч цоороод нүх гарсан нь тал хээрийг үзүүлсэн газар уул хад, өндөрлөг газрыг бий болгожээ. Цөмөөрөө л хэдэн арав дахин харж, нэгэнт цээж болсон зураг дээр нь ямархан нэгэн шинэ юм бий болсон гэлтэй анх удаа үзэж байгаа юм шигээр ширтэцгээв... Үзүүр хязгааргүй аглаг их ой тайга, өчнөөн төчнөөн километр үргэлжилсэн уудам чөлөөт нутаг, захгүй их мөс, салхи шуурга үзэгдэж эхэллээ... 

	Энэ бүхний дээгүүр Зөвлөлтийн алдарт нисэгч Климентий Черемыш өөрийн онгоцыг жолоодон нисжээ.

	Хүн бүгд газрын зургийг хараад, газар дэлхий гэгч юутай их юм бэ, гавьяа гэгч юутай бэрх хэцүү юм бэ гэж мэдмэгц айх шиг л болцгоов...

	Гэтэл энэ гавьяаг арын парт дээр Колька Званцевын хажууд зэрэгцэн суугаа тайрмал үст хөвгүүний ах байгуулжээ.

	Энэ бас л Черемыш, тэгэхдээ Геннадий буюу Гешка гэдэг нэртэй ажээ. Харахад хамгийн жирийн нэг хүүхэд, Плинтус лав түүнийг өрөөсөн гараараа дийлэх байлгүй гэж бодоцгоов.

	— Хүүхдүүд минь, манай энэ газрын зургийн хаана нь ч харсан алдар гавьяа өдий төдий байгаа биз! гэж Евдокия Власьевна уянгалсан дуугаараа хэлээд, самбар өөд бодлогошрон эргэж: Би энэ зургийн дэргэд хорин долоон жил зогсож байна... Энэ хугацаанд би ч өөр болж, энэ зураг ч өөр болжээ. Энэ зураг дээр заах юм бол хаана л бол хаана миний шавь нар аж төрж, сэлэх нь сэлж, нисэх нь нисэж байна... Нэгэн нь академич болчихсон шүү, хүүхдүүд ээ... Тэр бас л энэ зургийн наана зогсоод миний асуултад хариулж байсан юм. Хоёр ондоо шинжлэх ухааны хоёр доктор бий болсон. Далайн алсын аяны ахмад, машинч, усан техникч гээд л бий... Энэ зураг дээр шинэ хот барьж, гол мөрний урсгалыг эргүүлж, хоёр тэнгисийг хооронд нь холбож яана... Тэгээд л наддаа захиа бичиж, намайгаа шинэ зүйлд сургаж байна... Шавь нар минь дээ... гэж ярив.

	Багш тэгж хэлэхдээ Европ, Азийн бараг бүх зургийг эзэлсэн том гүрнийг эвлэгхэн гараараа аятайхан тойруулан заагаад авлаа.

	 

	 

	НӨГӨӨ ХЭНИЙ ДҮҮ... 

	Евдокия Власьевна хичээлээ заагаад багш нарын өрөөнд орохдоо

	— Та нар мэдсэн үү, манай тавын «Б» ангид шинэ хүүхэд ирснийг. Нөгөө яагаа вэ дээ, асрах сургуулиас ирсэн Черемыш. Тэр маань нисэгч Черемышийн дүү болж байна шүү дээ гэж хэлэв.

	Тиймээс багш нар бүгдээрээ шинэ ирсэн хүүхдийг сонирхож эхэллээ. Тэд санаандгүй юм шиг Гешкагийн хажуугаар өнгөрч зориуд харах ажиглах боллоо.

	— Харин та нар битгий нэг их онцгойлж дөвийгөөрэй, та минь бүр хичээж үзээрэй. Тэрнээс айхавтар юм алга шүү, тэгэх тусмаа эрхэлж гутаагүй, төлөв даруу хүүхэд шиг байна. Тэр л их сайн шүү дээ гэж захирал багш Кирилл Степанович захив.

	— Би жаахан гайхах юм, тийм нэртэй төртэй хүний дүү байж, яагаад ч юм асрах сургуульд байх юм. Ах нь Москвад дэргэдээ аваад байж болоогүй юм байх даа? гэж Евдокия Власьевна хэллээ.

	Тэгэхэд захирал, Гешка, түүний ах хоёрын харилцаа бол хүний хувийн хэрэг. Энэ жаал чинь өнчин юм, нэг хотоос эндхийн асрах сургуульд шилжиж ирсэн шүү дээ, түрүүчийн сургуульд байхдаа сахилга бат, сурлагаар сайн байсан юм билээ, би ер нь хүний хувийн амьдралд оролцохгүй гэж хэлжээ.

	Одоо тавын «Б» ангид нисэгч Черемышийн дүү суралцах боллоо гэсэн сураг бүх сургууль даяар хурдан тархав. Тавын «Б» ангийн үүдэн дээр хаана л бол хаана явдаг нэгдүгээр ангийн жаалууд бөөнөөрөө үймэлдэх болов. Бас ахлах ангийн хөвгүүд тэднийг замаасаа зайлуулан, зориуд хэнэггүй царай гаргаж хаалгаар шагайцгаана. Хүн бүгд л баатрын дүүг харах сан гэж хүсэх боллоо.

	— Чи чинь нөгөө Черемышийн дүү юм уу? гэж Гешкагаас зуу дахин асууцгаана.

	— Дүү нь гэнэ ээ, мөн догь оо!.. Тийм үү!..

	— Чи чинь ийм хүн байсан юм вий! Би эхлээд мэдсэнгүй л дээ гэлцэнэ.

	Тарган Плинтус захандаа цэнхэр зурвас даавуун тэмдэг хадсан байна гэж өглөөгүүр дооглосноо цагаатгах арга олж ядна. Шинэ ирсэн хүүхэд нисэгчийн цамц хаанаас олж өмссөн нь одоо бүгдэд тодорхой болов.

	— Манай ангид орсон чинь их догь байна! Манай хүүхдүүд ч нэг нэгэнтэйгээ эвтэй шүү дээ гэж Плинтус бүдүүн дуугаар хэлнэ.

	Ангийн дарга Аня Баратова шинэ ирсэн хүүхдэд ойртож ирээд

	— Та өөрөө бас нисдэг байсан уу? гэж асуув.

	— «П-5»-аар нисэж үзсээн. Гэвч... гээд Гешка гэнэт дуугаа өөрчилж, сурган зааварлах маягаар, — Онгоц гэдэг маань адуу мал олон янз байдаг шиг бас л янз бүрийн хийцтэй, нисэх барих нь ч янз бүр байдаг юм шүү дээ. Сууж үзээгүй онгоцоор анх нисэх үедээ тун болгоомжтой байх хэрэгтэй байдаг гэж нэмж хэллээ.

	Гешка үүнийг хэлэхдээ баадуутай юм шиг нэг ч түгдрэлгүй шулуухан урсгаж орхижээ. Тэр ч байтугай яриан завсраа үгээ тасалдуулсан ч үгүй. Ангийн дарга Аня түүнийг бишрэн ширтэв. Тэр охин, Гешкаг нисэх онгоцны сургуулийн сурах бичгээс уншсан юмаа цээжээр хэлж байна гэж яахин мэдэх билээ. Гэтэл энэ хэлсэн зүйл нь сурах бичигт онцгой үсгээр хэвлээстэй байдаг байжээ. Тэгтэл

	— Ай, би нэг жаахан ч болов нисээд үзэх юм сан! гэж түрүүн нь Гешка руу толь тусгаж шоглосон бяцхан охин Рита дуу алдвал

	— Мөөн, чи ч дорхноо л бууя бууя гэнэ дээ! гэж бүлтгэр Плинтус түүнийг цаашлуулав.

	— Тэгж ярихгүй шүү, яасан ч тэгж гуйхгүй! Дээр гарсан хойно анхандаа эвгүй байдаг байх... Харин би эхний удаад намхан нисье гэнэ л дээ... гэж Ритаг хэлэхэд

	— Нам ниснэ гэдэг маань ч нэг цагт танай нөхөд шарил дээр чинь цэцэг өргөж байхад л хүргэнэ дээ гэж Гешка мэдэмхий маягаар дуугарлаа.

	Плинтусийн нүд улам бүлтийв. Тэр нь шинэ ирсэн сурагчийн хорон үгээр сургаж хэлсэнд улам ч эвгүйцжээ.

	— Плинтусийг онгоц дагаад нисэж ч чадахгүй дээ гэж Аня хэллээ.

	Аня Баратова бол өндөр охин байлаа. Гешка түүнээс дөнгөж дөрвөн хуруу хэртэй нам байсан хэр нь Аня дээрээс минь харж байна гэж Гешкад санагдаад байв. Тэглээ ч гэсэн Гешка түүнээс харцаа салгасангүй. Түүнд Анягийн үсээ самнасан байдал сонин харагдаж, хонь шиг болж дээ гэж цаанаа бодлоо. Анягийн хоёр салаа үс нь толгойныхоо хоёр хажууд чихэвч маягаар цагариглуулан унжуулаастай нь Гешкад маш инээдэмтэй санагджээ. Гешка ч ангийн даргынхаа ийм өөтэй талыг нь олж мэдсэндээ санаа амарч, өөрийнхөө давуу талыг дахин мэдрэв. Тэгтэл, чи яагаад Москвад Климентийндээ суудаггүй юм бэ? гэж Аня асууж орхижээ. Гешка жаахан барьц алдаж:

	— «Яагаад» гэдгийг тайлбарлахад их цаг орно. Ах маань орон сууцны талаар төвхнөөгүй байгаа. Нисэгчдийн нийтийн байранд суудаг. Энэ бол нэг шалтгаан нь. Бас үргэлж нисэж байдаг болохоор гэртээ бараг байдаггүй... За ер нь иймэрхүү шалтгаан олон байна... Харин дандаа захидал бичиж байдаг юм шүү гэж ярихад нь хүүхэд цөм түүнийг нэг юм нуугаад байна гэж мэдэцгээжээ.

	Гешка тэгж хэлмэгцээ цүнхнээсээ уранхай дугтуйтай захидал гаргаж ирэв. Дугтуйн дээр нь Москвагийн тамга дараастай, доод захад нь «Москва, Нисэхийн хотхон, К. Л. Черемыш» гэсэн буцах хаяг байхыг уншицгаалаа.

	Тэр үнэт нандин дугтуйнд заавал гар хүрэхийг бүгдээрээ л хүсэж, бичгийн сайхныг нь бахдан шагширцгаав.

	— Үзгээ жигд дарж, сайхан бичих юм аа. Тэгээд юу гэж бичиж вэ? Унш л даа гэж Плинтус хэлэв.

	Гэтэл хүүхэд цөмөөрөө эвгүйрхэж, түүн рүү гараар дохин зангацгаажээ.

	— Плинтус ийм л хачин шүү дээ? гэж Аня дуугарав.

	Гэвч Гешка шинэ нөхдийнхөө ийм боловсон эелдгийг үнэлэн үзэж,

	— Сониуч зан олоохон нээлт хийх шалтгаан болсон удаатай юм даа гэж хэлээд, дугтуй дотроос захидлыг сугалан гаргаж, тэнийлгээд Плинтуст харууллаа.

	 

	«Геша минь, захидал цөөхөн бичиж байгааг минь уучлаарай. Бид одоо бүхэл шөнөжин ажиллаж байна. Засгийн газрын шинэ даалгавар биелүүлж байна. Орон сууцны хувьд надад удахгүй нэг юм өгнө гэж амласан. Чи энэ жилийг наанаа өнгөрөөчих, тэгсний дараа чамайг улсын асрамжаас гаргах цаг ирнэ биз. За номоо сайн үзээрэй. Эрүүл энхийг хүсье, дүү минь. 

	К. Л. Черемыш»

	 

	гэсэн бичиг байлаа.

	— Мөн азтайяа! гэж хүүхдүүд хэлээд, Гешкаг ширтэж тэр алдарт хүнтэй адил төстэй юм байна уу, үгүй юу гэж олохыг хичээцгээв.

	 

	 

	ЦЭРГИЙН НИСЭГЧ ЧЕРЕМЫШ

	Климентий Черемыш хэн болохыг мэдэхгүй хүн тэдний ангид ч, тэдний сургуульд ч, бүх Северянск хотод ч, ер бүх орон даяар ч байсангүй. Зөвлөлт Холбоот Улсын баатар, цэргийн нисэгч, хошууч Черемыш бүр Алс дорнодод байхаасаа алдраа мандуулсан билээ.

	Тэр үед Улаан Арми, Дорнод хятадын төмөр зам дээр дураараа дургихыг хүссэн цагаан хятадууд ба дээрэмчдэд товчхон бөгөөд тохирсон сургамж өгсөн юм.

	Дайсан этгээдийн халдлагад Алс Дорнодын Онцгой Улаан Арми нам цохилтоор хариу барихад цэргийн залуу нисэгч Климентий Черемыш шалгарчээ.

	Черемыш шархдаж, түүнийг Москвад аваачсан бөгөөд алдар цуутай мэс засалч цээжин дотроос нь дайсны сумыг авчээ. Тэгсний дараа Кремльд мартагдашгүй сайхан баярын үдэшлэг болж, түүн дээр Черемышийн шархдаад эдгэсэн цээжинд анхны одонг зүүж өгчээ.

	Климентий гурван жил орчим туршигч нисэгч байж, байлдааны шинэ шинэ онгоцыг анхны агаарын шалгалтад оруулахаар тэнгэрт хөөргөлөө. Түүний дараахан хоёр дахь одонгоор шагнууллаа гэж дуулдав. «Улс орны батлан хамгаалах хүчин чадлыг бэхжүүлэх хэрэгт онцгой гавьяа байгуулж, засгийн газрын тусгай даалгаврыг үлгэр жишээчээр биелүүлсний учир» шагнав гэж сонинд бичлээ.

	Удалгүй мөсөн туйл дээгүүр хэт холын агуу нислэг хийлээ гэж түүний нэр дахин орон даяар цуурайтлаа. Черемыш, Зөвлөлт Холбоот Улсын Баатар цолоор шагнуулж, Агаарын Улаан Флотын хамгийн мундаг нисэгчийн нэгэн, улс орны хамгийн нэртэй хүний нэгэн боллоо. Нисэх онгоцноос Климентийн өгсөн товч бөгөөд хөгжөөнтэй үгтэй радио утсыг орон даяар шагшин давтацгаав. Түүнд «Мотор гэдэг ч цаг гэсэн үг, ниснэ гэдэг ч номын дагуу. Бусад юм номын ёсоор байна» гэжээ.

	«Бусад юм номын ёсоор байна» гэсэн үгээр онгоцноос ирүүлсэн бүх мэдээ нь төгсжээ. Энэ хэдэн үг хүмүүс эрүүл чийрэг, багаж хэрэгсэл яв цав, сэтгэл санаа сайн, ажил үйл дээд зэргээр бүтэж байна гэсэн утгыг хадгалсан байжээ.

	Климентий эцэх цуцахыг мэдэхгүй, хамгийн хэцүү, хамгийн хариуцлагатай даалгавар биелүүлэв. Тэр нь шаардлага гарвал тус орны хамгийн бөглүү алслагдсан нутаг руу нисэж, тэнгисийн мөсөнд зоогдсон хөлөг онгоцноос юм уу арал дээр очоод бие муудсан хүмүүсийг зөөн авчирч, хурдан нисэх тэргүүн амжилт тогтоон, хөгжил баясгалантай бушуу түргэн ажиллаж байхдаа магтан мандуулахаас зайлсхийдэг байлаа. Харин зон олны их баяр ёслолын үеэр түүний хөлөглөсөн догшин дуут, бараг нүдэнд үл үзэгдэм онгоц Улаан талбай дээгүүр хамгийн түрүүн шумбан орж ирнэ. Тэрхүү далавчтай бяцхан сав мэт оготор улаан онгоц асар өндөрт цойлон гарснаа төдхөн дорогш шуугин бууж, хачин сониноор эргэлдэн годройтоод, дахин тав зургаан метр хэртэй шидэгдэх мэт болж эгц дээш дүүлэн дэгдэнэ.

	Хавь ойрын агаар тэнгэрт хангинах жингэнэх дуун хадах нь шунгинах нарийхнаас эхлээд аргил бүдүүн хүртэл олон өнгөөр солигдоно.

	Тэгэхэд газарт байгаа хүмүүс дээшээ харж, нисэх эрдмийн дээдийг эзэмшсэн Климентий Черемышийн эрэлхэг зоригийг бахдан айх гайхах, шагшрах зэрэгцэн байцгаана.

	Гешкагийн ах ийм л хүн байлаа.

	 

	 

	АНГИЙН ХҮҮХДҮҮД, ТЭДНИЙ АХ ДҮҮ НАР

	Цөм л Гешкад атаархана. Ер нь ч эрэгтэй хүүхэд ах нараараа бахархан сайрхах дуртай байдаг. Хүүхэд болгон л нэг юмаар гойд ахтай байхыг хүснэ. Энэ бол хүн бүгдийн мөрөөдөл байлаа. «Манай ах тийм л хүн дээ!» гэх дуун тэдний ангид байн байн дуулдана. «Манай ах заводынхоо хэмжээнд тэргүүн нь. Октябрийн баяраар унадаг дугуйгаар шагнуулсан» гэж нэг нь сайрхана.

	Тэр ч байтугай тарган Плинтус өөрөөс нь зөвхөн бүдүүнээрээ л илүүгээрээ онцгой ахтай ч гэсэн нэгэн удаа:

	— Тэр ч гайгүй байна аа! Манай ах уу, хоёр бөөрөнхий талх, нэг загасан талх, бас нэг кило зөөлөн талх нэг амиар идэж орхидог юм шүү! гэж ярьжээ.

	Тэгэхэд бусад хүүхэд би инженер ахтай, би эмч ахтай, би хилчин ахтай гэлцэж, Коля Званцев зураач ахтай гэлээ.

	Миша Сбруев манай авга ах морьт цагдаа гэж сайрхахад, Аня Баратова Ленинградад химич эгчтэй гэж хэлэв. Ер нь эрэгтэй хүүхдүүд алдар цуутай ах нарын мөрөөдөл болохдоо эгч нарыг тооцоонд оруулдаггүй байв. Гэлээ ч гэсэн ах, эгч нарын тухай ярианаас бараг бүгдээрээ л нэртэй төртэй хамаатан садантай болох нь мэдэгдлээ. Тэр хүмүүс нь тийм ч их алдар цуугүй, зүгээр л эгэл жирийн, ажил хөдөлмөрч, хүнд тустай, сонин сайхнаар хөгжил баясалтай аж төрдөг зохион бүтээгч, ган хайлагч, багш, мастер, комбайнч, жүжигчин байсан ч байж болох юм. Гэвч энэ бүхэн, даян дэлхийд нэр нь түгсэн ахтай Гешка Черемышийн нэр алдрыг бууруулаагүй нь мэдээж. Энэ талаар маргах юм байсангүй... Ердөө л Северянск хотын гуравдугаар арван жилийн сургуулийн тавын «Б» ангийн энэ жаал азтай байжээ гэхээс өөр арга алга байв.

	Тавын «Б» анги Гешкагаараа бахархана. Үнэндээ ч тийм баатар хүний дүү анги болгонд байхгүй шүү дээ! Бүх орны хувьд нисэгч хошууч Климентий Черемыш байсан бол Гешкагийн ангийнхны хувьд «Манай ангийн Черемышийн ах... Гешкагийн ах...» байжээ.

	Өглөөгүүр шуудан хүргэгч Валенюкийг сургуулийн дэргэдүүр гарахад, хүүхдүүд өөдөөс нь угтан гүйлдэж:

	— Черемышид юм алга уу? гэж хашхиралдана.

	— Баталгаатай яаралтай захидал бий. Тэгэхдээ бэх нь арай хатаагүй байгаа. Москвад бэх нь хатаж байгаа байх гэж шуудан хүргэгч заавал хариулна.

	Гэвч хааяа хааяа үнэхээр Москвагаас захидал ирнэ. Хүүхдүүд түүнийг ангидаа авчирч, буцах хаягт нь «Кл. Черемыш» гэсэн бичигтэй дугтуйг бие биеэсээ булаацалдан үзнэ. Гешка захидлыг ангидаа хэзээ ч уншиж байсангүй. Тэр нь захидлыг асрамжийн газраа аваачаад, зуухны цаагуур далд газар орж уншдаг байжээ.

	Маргааш нь хүүхдүүд:

	— За, юу гэж бичсэн байна? Ийш тийшээ нисээгүй гэнэ үү? гэлцэн асууж лавлацгаана.

	Гэвч Гешка дуугүй байдаг байлаа.

	Тийнхүү захидал болгон битүүлэг нууц хэвээр үлдэх ажээ. Ер нь чиг хүүхдүүд, Гешка ба түүний алдартай ах хоёрын харилцаанд ямархан нэгэн нууц юм бий, Гешка түүнийг яавч задлахгүй юм байна гэж ойлгоцгоожээ. Харин Гешка ахынхаа хөргийг будгийн харандаагаар дуртайяа зурж хүүхдүүдэд үзүүлнэ. Түүнд алдарт нисэгчийн гэрэл зургийн маш баян цуглуулга байлаа. Гешка тэдгээрийг сэтгүүлээс нямбайлан хайчилж авна. Климентий зураг дээр өргөн духтай, хол хол нүдтэй буусан байх бөгөөд хоёр хөмсөгний нь хооронд ханшаар дээр нь гурвалжилсан төвгөр үүсэж, нүд нь талбиун хурцаар шийдэмгий ширтсэн байх ажээ. Климентий Черемыш намхан чийрэг биетэй, хүрэн бор царайтай, онгоцныхоо нээлхийгээр нааш харж, нэгэн хүнтэй мэндэлж байгаа нэг зураг байлаа.

	Ахынх нь алдар цуу Гешкагаас даанч салгашгүй байсан учир Евдокия Власьевна бүр заримдаа хичээл дээр:

	— Черемыш, Черемыш, томоотой суугаач! Ай-яа-яа!.. Ичээч! Баатрын дүү гэх! Ийм байж таарахгүй дээ... гэдэг болжээ.

	Энэ явдал заримдаа бүр залхуутай болно. Хүссэн ч, хүсээгүй ч заавал сайн сурах хэрэгтэй болно. Баатрын дүү хүү гэнэт муу дүн авбал эвгүй шүү дээ. Хүүхдүүдийн элдэв зүггүйтэлд оролцож болохгүй байлаа. Тийм баатрын дүү байж, танхайрна гэнэ ээ, нэрийг нь хугаллаа гэж хэлэлцэх болно... Нэгэнт л тийм баатарлаг гэр бүлээс гаралтайгаас хойш яадаг ч арга алга, «бусад бүх юм номын ёсоор» л байх хэрэгтэй, их нэр хүндтэй ах дүүтэйгээ адил л байх хэрэг гарах ажээ!

	 

	 

	ЧӨЛӨӨТ ХОККЕЙЧИД

	Ер Гешка Черемыш сургууль дээрээ нөхдийн хүндэтгэлийг ганц нэр овгоороо хүлээгээд зогссонгүй. Ганц нэр овгоор хол явахгүй шүү дээ. Эхний хэдэн хоногт цөмөөрөө л хүүе хаая болсон нь үнэн. Тэгснээ аажмаар дасаж иржээ. Дүү нь бол дүү нь л юм байгаа биз, гайхаад байх юм юу байна?! гэлцэх мэт болов.

	Гэвч хотын мөсөн гулгуурын газар нээгдмэгц Гешкагийн нэр цуу анги танхимаар дахин цуурайтлаа. Гешка «цасны» тэшүүрээр бүр Лукашинаас түрүүлжээ. Гэтэл Лукашин гэдэг нь нэгийн «А»-д байхаасаа тавын «Б»-д ортлоо сургуулийнхаа аварга явсан юм байжээ. Бас ёстой, «норвег» тэшүүрээр гулгадаг байж. Гешка бас тэрнийхээ хажуугаар сайн хоккейчин болох нь мэдэгдлээ.

	Манай орны хүйтэн хязгаарт ойрын Северянск хотод өвөл эрт болж, удаан үргэлжилдэг байлаа. Ган төмөр харшилдаж, тахир цохиур тачигнаж, царгисан мөс цайвалзан бутрах тоосон дунд бяцхан үйсэн бөглөөний төлөө тэмцэлддэг галтай дөлтэй, бушуу түргэн оросын хоккейг бүгдээрээ машид хүндэтгэн үздэг байлаа... 

	Тэгтэл бас Гешка Черемыш мундаг хоккейчин байж байжээ. Гешка баруун захын довтлогчоор тоглодог, гүйдэл дундаа хаалга руу сүрхий чадварлагаар цохиж чаддагийн дээр тэшин гүйж явснаа өрөөсөн хөлөө хажуу тийш нь гишгэнгүүт тэшүүрийн ирээр мөсийг харжигнатал тулгалан гэв гэнэт зогсоод, нүд ирмэх зуур эргэж, дахин хурд аван буцаад гүйж чаддаг хүн түнээс өөр байсангүй.

	Түүнээс гадна Гешка мөсөн дээр гарсан үедээ нисэгч нарын ярьдаг элдэв үгийг хэрэглэдэг, жишээлбэл:

	— Цохиураа биедээ ав! Цохилтод гарч өг! Гурван цэг дээр нь буулга! Байна!.. Арчаад өг! гэх мэтээр командална.

	Энэ нь хоккейчдод их л таалагдана. Тоглолт дайчин байдалтай болох учир Гешкаг цөм үнэлж сайшаана.

	Северянскт эрт өвөл болох бөгөөд энэ үед Москвад цэнгэлдэх хүрээлэнгийн чийгтэй зүлгэн дээр хөл бөмбөгийн намрын халз тоглолтын сүүлч явагдаж байдаг бол Северянскт цөөрөм шалбааг тэргүүтэн хөлдөж, чөлөөтэй замбараагүй хоккейчид хэдийнээ гараад ирчихсэн, цохиурт торсон юм болгоныг, хуучин гутлын дугтуй ч бай, ус зууж хөлдсөн хомоол ч бай, юу л бол юуг мөсөн дээгүүр хөөж байдаг ажээ.

	Ахлах ангийн хүүхдүүд хотынхоо идэрчүүдийн багт тоглоно. Тэдний сургуульд хоккейн «чөлөөт» баг хоёр байлаа. Гешка Черемыш удалгүй нэгдүгээр багийн нь ахлагч болж, харин хоёрдугаар багийн нь ахлагч... Хоёрдугаар баг нь сургууль дээрээ «охидын» баг нэртэй байжээ. Үүнийг Аня Баратова зохион байгуулсан юм санжээ. Аня Баратоваг эрэгтэй хүүхдүүдтэй, эмэгтэй хүүхдүүдийн адилаар энгийн сайхан харилцдаг болохоор нь сургууль дээр «эрэгтэй хүүхэд хөөцөлддөг» гэж дооглодог байлаа. Харин Гешкагийн ч тэр, Плинтусийн ч тэр, номхон томоотой Коля Званцевын ч тэр, догшин хэрүүлч Лукашины ч тэр, ер аль алиных нь толгойд бусад охины адилаар Аняг дооглох бодол үл орж ирнэ. Аня бол тэдний талын хүн, түүнтэй цуг явахад сонин сайхан байдаг байжээ.

	Аня Баратовагийн баг Гешкаг энэ сургуульд орохоос нэг жилийн өмнө бий болжээ. Охид эхлээд дургүйцэж, ичиж, хоккей гэдэг чинь «эрэгтэй хүүхдийн» тоглоом байхгүй юу гэдэг байсан гэнэ. Гэвч «охидын» багийн амжилт тэднийг мөсөн гулгуурын баатрууд болгон хувиргажээ.

	Ер нь өвлийн цагт мөсөн гулгуур, энэ хотын нэг төв газар нь болдог ажээ. Гулгуурыг гол дээр байгуулах бөгөөд тойруулан гадас хатгаж, дарцаг уяад, эрэгтэй талд нь хөлдүү хаялгын нэг хэсгийг түр зуурын авсаархан халхавчаар хаана. Аня Баратова ч гэсэн санасандаа хүрчээ. Урьд нь тэшүүрээр маш сайн гулгадаг байсан охид одоо гар хийцийн болхи цохиур олж аваад, удалгүй эрэгтэй хүүхдүүдтэй л адилхан галтай дөлтэй тоглогчид болох нь тэр ээ.

	Бүр ноднин жил Аня Баратовагийн баг Северянскийн охидын багийн дундаас нэгдүгээр байр эзэлсэн боловч эрэгтэй хүүхдүүд тэднийг ойшоогоогүй хэвээрээ, «охидын хоккей гэдэг маань ч тоглоом биш, орилоон шүү дээ» гэж үзсээр байсан байна.

	 

	 

	НЭГЭН СОРИЛТ

	Нэгэн өдөр Зөвлөлт Холбоот Улсын баатар, нисэгч хошууч Климентий Черемыш Севастополиос Чукотка хүртэл буулгүй нисэх урьд хожид дуулдаагүй шинэ нислэгт ганцаараа мордов гэсэн мэдээг Москвагаас радиогоор мэдээлээд, дараа нь сонинд нийтэллээ. Манай орны нэг өнцгөөс нөгөө өнцөг хүртэл ташуу огтлон нисэх нь энэ! Тэгэхдээ нэг хүний суудалтай хурдан онгоцоор өмнөд нутгийн намрын аадар бороог нэвтлэн, дундад зурвас бүсийн хүйтэн, зэвэргэн манан, ой тайгын өвлийн шуурган дундуур нисэх болжээ. Энэ тухай сургуульд дуулдах үед Климентий Черемыш хэдийнээ Уралын салбар уулсын дээгүүр нисэж явсан байна.

	Том газрын зураг дээр улаан утастай зүү хатгаж, түүний ниссэн замыг тэмдэглэлээ. Явсан зам дагуу нь дарцаг хатгав. Орой нь Черемыш ой тайга дээгүүр нисэж явна гэсэн мэдээ ирэв. Тэгтэл гэнэт холбоо тасарчихлаа. Газрын зураг дээрх дарцаг нэг байрандаа зогсчхов... 

	Өглөөгүүр Гешка уруу царайлан дуугүй орж ирэв. Хүүхдүүд түүн рүү харахаас эмээн зовцгоов. Климентий Черемыш Дорнод Сибирийн үзүүр хязгааргүй алсад алга болжээ.

	— Геша чи ер нь битгий зов. Би яагаад ч зүгээр байх л гэж итгэж байна хэмээн Аняг дуугарахад

	— Тэгэлгүй дээ, юу ч болж болно шүү дээ. Магадгүй, гэнэт агаар мандал радио мэдээг нэвтрүүлэхгүй байж болно. Тэгээд нэвтрүүлдэг болоод ирмэгц нь бид ч дуулна гэж тарган Плинтусийн эхлэхэд

	— «Агаар мандал, агаар мандал!» Чиний наад толгой дотор агаар мандал байна! гэж Гешка хэлэв.

	Хичээл орлоо. Гэвч багш сурагчид, Умар газрын элчилгүй бөглүү хүйтэн нутагт орж, сураг тасарсан нисэгчийн дүү Гешка Черемышийн уруу царайлан тонгойн суугаа хамгийн арын парт руу байн байн харцгаав.

	Энэ өдөр багш нар Гешкагаас хичээл асуусангүй. Тооны бичгийн хичээлийн өмнөхөн захирал багш өөрөө, чиний бие ямар байна вэ, хичээлээс чөлөөлөх үү, яах вэ гэж Гешкагаас асуув. Гэтэл Гешка тас зөрж, бодлогыг бодох хүсэлтэй байгаагаа эрс тэс хэлэв.

	Уг бодлого хэдийгээр ярвигтай ч тийм хэцүү биш байлаа. Гагцхүү анхааралтай хянамгай бодох хэрэгтэй байжээ. Гэтэл Гешка оюун бодлоо төвлөрүүлэх гээд яавч чадсангүй. Хажууд нь суугаа Званцев, түүнийг уудаг цаасан дээрээ олон онгоц зурж байхыг л харав... Гешкагийн өмнө дэлгээстэй тооны дэвтрийн хуудсан дээр өгөгдсөн тооноос өөр юу ч үгүй хэвээрээ л харагдав. Званцев яаж бодохыг хэлээд өгөх гэсэн боловч Гешка ууртайгаар хэрэггүй хэмээн зангав.

	Удалгүй бараг бүгдээрээ бодлогоо бодож дууслаа. Хүүхдүүд багшдаа дэвтрээ хураалгаад, Гешкаг эргэн эргэн харсаар ангиас гарцгаав. Гешка толгойгоо өндийлгөлгүй суусан хэвээрээ л байв. Тэгтэл өнөө Плинтус ч бодож дуусав. Гешка хүнгүй шахам болсон ангид бодлогоо бодсоор л суув.

	Плинтусийг гудамд гарч ирэхэд

	— За, цаана чинь Гешка яаж байна? гэж хүүхдүүд асууцгаалаа.

	Плинтус зөвхөн гараа саваад өнгөрөв.

	— Өнөөдөр бидэнд аз дутжээ. Өнөө гайхал сураггүй алга болжээ гэж хорон үгтэй Лукашин хэллээ.

	Хүүхдүүд түүнийг эгээтэй л зодсонгүй.

	— Чамд инээдэмтэй байна уу?

	— Энэ ч тоглоом биш шүү... 

	— Тоглох юмаа олж дээ! гэх мэтээр, зэмлэцгээв.

	Хүүхдүүд ангийнхаа үүдэн дээр бөөгнөрөн чихэлдэж, Гешка Черемышийнхээ яаж байгааг цоожны нүхээр шагайцгаав... Тэр ч байтугай бодлогын хариуг хэлэхийг оролдоцгоов. Тэгсээр байгаад захирал багш Кирилл Степановичийн хүрч ирснийг мэдсэнгүй.

	— За хө, та нар чинь хэнийг цоожны нүхээр шинжлэх ухаан өөд татаж байна вэ? гэсэн түүний намуухан дуу сонсогдмогц цөм хаалганаас хага бутран зайлав.

	Харин Кирилл Степанович тэдний ангийн хаалгыг сайн хаагаад, ичингүйрэн зовсон хүүхдүүд рүү эргэж:

	— Манай оронд шинжлэх ухааны хаалга хүн бүхний өмнө цэлийтэл нээгээстэй юм шүү гэж та нарт бишгүй дээ л хэлдэг биз дээ, тэгэхэд та нар завсар заалхайгаар юм заах гэж байдаг. Үүдний завсар ч шинжлэх ухаанд явцуудна даа. Энд дэмий чихцэлдэж, шивэр авир болж байснаас гадаа салхинд явж байвал дээр юм сан гэж хэллээ.

	Захирлыг багш нарын өрөө рүү явж далд ормогц л хаалганаас түр холдоод байсан хүүхдүүд хэлэлцэж ярилцсан ч үгүй нэг хүн шигээр хаалга руу дахин хуран цугларав. 

	Ангиас гарсан хүн болгоноос

	— За, Гешка маань яаж байна? Бодож чадаж байна уу? гэж асууж шалгаацгаана.

	Сая ангиас гарсан хүүхэд бодлого бодож ихэд чармайсан чилээгээ гарган, нэгэнтээ уужуу амьсгаа аваад, Черемыш бодсоор л байна лээ гэж мэдээлмэгц, өөрийн ээлжид:

	— Икс тэнцэх нь хэд вэ? Гучин хоёр уу? гэж шивгэнэн асуув.

	Тэгснээ хариу нь бусдынхтай таарч байгааг дуулж санаа нь амармагц, бас л Гешка руу шагайж эхэллээ.

	Миша Сбруев хөлөрч халууцаад, үс толгой нь өрвийчихсөн гарч ирэв... Түүнээс бүр Черемышийн тухай асуухын ч аргагүй байдалтай байлаа.

	— Бодсон шүү! гэж Сбруев баяртайгаар хэллээ.

	— Чинийх хэд гарсан бэ? гэж Аня сонирхов.

	— Минийх зуун гуч бутархайтай... гарсан гэж Сбруев хэлэв.

	Шуугиан дэгдэж, хаалганы дэргэд бүдэгхэн инээх дуулдав. Аня алгаараа амаа таглаж, чимээгүй болцгоогооч гэж загнав. 

	Гэтэл яг энэ үеэр ангийн хаалга онгойж, ядарсан царайтай Гешка гарч ирлээ.

	Цөмөөрөө түүн дээр шавж:

	— Бодов уу? гэж асууцгаав.

	Гешка ядарсан байртай толгой дохилоо.

	— Чинийх икс тэнцэх нь хэд гарав аа? гэж Сбруев санаа амраагүй чигээрээ асуухад

	— Гучин хоёр гарсан. Тэгээд юу гэж? хэмээн Гешка хариулан асуувал

	— Сайн байна, Гешка! Зүйтэй... Зөв бодсон байна! гэж хүүхдүүд баясав.

	Хүн бүгдийн дотор уужрах шиг боллоо.

	Дөрөвдүгээр хичээлийн өмнөхөн, хонх нэгэнт дуугарчихсан, хүүхдүүд цөм байр байрандаа суучихсан байтал, ирэх ёсгүй байсан Евдокия Власьевна гэнэт ангид орж ирэв. Евдокия Власьевна сэтгэл хөөрснөөс залуужин золбоожоод, задран унжсан үсээ барьсаар Гешкагийн сууж буй парт руу гүйхээрээ шахам очив. Түүний үсээ хатгасан зүү нь партан дээр уналаа.

	— За, Черемыш ээ, баяр хүргэе! Ах чинь Чукоткад эсэн мэнд буусан байна. Радио станц нь эвдэрсэн гэнэ. Одоо түүнтэй холбоо барьжээ. Айлтгүй гэнэ. Шинэ тэргүүн амжилт тогтоожээ! гэж түүнийг хэлэхэд

	— Юу гэнэ ээ? Би хэлээгүй юу! гэж Аня хашхираад Евдокия Власьевнагийн хүзүүнд зүүгдчихэв.

	— Намайг хэлээгүй гэх үү? Агаар мандлын цаанаас дуулдахгүй байгаа байх гэж би хэл ээ биз дээ хэмээн Плинтус хүнгэнэв.

	Ангийн бүх хүүхэд алга ташиж, «ура» хашхиралдан, бие биеийнхээ нуруу алгадаж гарахад Плинтус ягаан хацраа түмбийлгээд бөмбөр мэтээр дэлдэв. Евдокия Власьевна бүгдийн хамт инээн, задарсан үсээ ар дээрээ зангидлаа.

	Тэгтэл Гешка гэнэт хоёр гараараа хацраа бариад гадагш гүйн гарав.

	Хэдэн минутын дараа Евдокия Власьевна түүнийг гудмын мухрын цонхны наана байхыг нь олжээ. Гешка цонхны тавиур тохойлдон, хүйтэн шилэнд хамраа налчийтал наагаад зогсож байжээ.

	— Черемыш ээ, тайвшир л даа. Одоо болсон хойно яах юм бэ... гэж Евдокия Власьевна хэлээд тайрмал үстэй толгой дээр нь гараа тавьж, — Одоо бүх юм зүгээр, нисэгч нарын хэлдгээр бүх юм номын ёсоор болсон байна шүү дээ. Чи яагаад байгаа юм бэ? гэж аргаджээ.

	 

	 

	НЭР ДЭВШИВ

	Энэ үеэр ЗСБНХУ-ын Дээд Зөвлөлийн сонгуульд бэлтгэх ажил орон даяар өрнөлөө. Сонины хуудас нэр дэвшигдэгсдийн овог, нэр, зураг хөргөөр дүүрэв. Тэдний дотор аль хэдийнээс алдар нь түгсэн нэртэй төртэй хүмүүс ч байлаа. Бас хараахан нэр зард гараагүй шинэ хүмүүс ч байлаа. Гэлээ ч гэсэн тэд өөр өөрсдийнхөө нутагт алдаршсан тул ард түмэн тэдэнд ажил хэрэг, эрх засгийг итгүүлэн даатгахыг уриалжээ.

	Нэгэн өглөө Аня Баратова районы сониныг ангидаа авчирч, Гешкагийн партан дээр дэлгэн тавив. Тэгтэл тарган Плинтус Холодаев тосгоны хамтралчид өөрийн нутгийн нэрт хүн, Зөвлөлт Холбоот Улсын Баатар Климентий Черемышийг Северянскийн тойргоос Дээд Зөвлөлийн депутатад дэвшүүлжээ гэж бүдүүн баргил дуугаар баяр жавхлантайяа уншин сонсгов. Энэ өдрөөс эхлэн Северянск хотод болсон сонгуулийн өмнөх хурал цуглаан дээр баатрын нэр тасралтгүй цуурайтлаа. Северянскийнхан зоригт нисэгчийг өөрийн төлөөлөгчөөр Дээд Зөвлөлд сонгоё хэмээн санал нэгтэй уриалав.

	Өөрийнхөө сонгуулийн хэсэг рүү үргэлж яарч, санаа зовж явдаг захирал Кирилл Степанович Гешкатай уулзаад:

	— За хө, баатрын дүү хүү, одоо нэрээ бодно шүү дээ. Би сонгуулийн комиссын дарга байна. Ахыг чинь засгийн газрын гишүүнээр сонгох гэж байна. Ямаршуу хүндтэй юм болохыг ойлгож байна уу? Тэгэхээр, Черемыш минь битгий нэр хөөдөөрэй. Ямар ч л байсан дандаа улаан «онц» явах хэрэгтэй боллоо шүү дээ, өөр арга алга. Энэнээс өөрөөр байх аргагүй гэж би бодно... Тэгэхгүй бол чи миний ажлыг баллалаа гэсэн үг. Нэр дэвшсэн баатрын дүү онц сурдаг л байх хэрэгтэй. Үүнийг аяндаа шаардаж байна. Тэгэхээр өөр яадаг ч арга алга! Төр улсын үйл хэрэг. Черемыш Геннадий минь хичээгээрэй, баатрын дүү хүү , ичээнэ шүү! гэж хэллээ.

	Гэтэл хүүхдүүд, манайхны нэр дэвшүүлсэн баатрыг өөр ямар нэгэн тойрог булаагаад авчих вий дээ гэж айцгааж, Москва руу ахдаа захидал бич, манай Северянскийн тойрогт сонгогдох зөвшөөрлөө өг гэж ятга гэлцэн Гешкаг шахаж шаардав.

	— Геша чи бич л дээ.. Кино гардаг газар гурав бий, цахилгаанаар мод хөрөөддөг газар бий, явган хүний замыг чулуугаар хийсэн... Зуны цагт хотын цэцэрлэгт усан оргилуур байшингаас өндөрт хөөрч байдаг. Сал урсгах төлөвлөгөөг зуун дөрвөн хувиар биелүүлсэн. Бас хоккейгоор энэ хязгаартаа нэгдүгээр байранд явдгаа битгий мартаарай. Чи биднийхээ танилцахад тусал л даа гэлцжээ.

	Гешка энэ тухай заавал бичнэ гэж амлав. Удсан ч үгүй Климентий Черемыш Северянскийн тойрогт нэрээ дэвшихийг зөвшөөрнө гэсэн нь дуулдлаа. Районы сонинд хэвлэгдсэн захидалдаа баатар нисэгч өндөр нэр хүнд, итгэл найдвар хүлээлгэсэнд баярлалаа гэж бичжээ. Тэгээд өөрийн сонгогчид, Северянскийн иргэдэд нэг сарын дараа өөрийн биеэр Северянскт очно гэж ам өгсөн байлаа.

	Энэ тухай Гешка Черемышид дуулгахад нэг л сандрах шиг болохыг нь хүүхдүүд ажиглав.

	— Чи чинь яав аа, баярлахгүй байна гэж үү? гэж Аня Баратоваг асуухад 

	— Баярлахгүйдээ яах бил ээ? Хачин юм даа, их баярлаж байна! гэж Гешка хэлжээ.

	Гэлээ ч гэсэн тэр өдрөөс хойш Гешка нэг л өөр болсныг хүүхдүүд ажиж эхлэв. Гешка балан салан, будилуу боллоо. Тэр хичээл дээр цонхоор харж, нэг л өөр юм бодоод байгаа бололтой, багшийн асуултад таамаг буруу зөрүү хариулдаг болов. Бас нөхдөөсөө хөндий байхыг эрмэлздэг болж, Аняг ангийн даргын хувьд юу болоод байгааг нь мэдэх гэхлээр учир зүггүй уурлаж, бүдүүлэг авирлажээ. Түүний дараагаар Плинтустэй хэрэлдэж, мөсөн гулгуур дээр тэшүүрийн түлхүүрээс болоод арай л зодолдсонгүй салав.

	— Чи хэний дүү болох нь надад пад алга, мөсөн дээгүүр тэрий буутал чинь тавина шүү! гэж Плинтус түүн рүү дайрчээ.

	Гэвч үнэнч Коля Званцев арай чарай тэр хоёрыг салгасан байна.

	Гешка бүр хоккейн бэлтгэл сургуульдаа хожимдож ирдэг болов. Биеийн тамирын удирдагчийн шүгэл сүүлчийн удаа дуугармагц л бушуухан тэшүүрээ тайлж, цохиураа аваад, мөсөн гулгуураас явдаг боллоо. Гешка хичээлдээ гурван «дунд» хоёр «мууг» хэдийнээ авчээ. Евдокия Власьевнаг үнэн сэтгэлээсээ ярилцъя гэж оролдохлоор өөдөөс нь хэдэрлэж, хүн зүгээр байлга гэжээ. Бас идэвхгүй болж, сургууль ч, мөсөн гулгуур ч, ах нь ирэх гэж байгаа ч, ер юу ч түүний сонирхлыг татахаа больсон мэт байв. Евдокия Власьевна түүнийг яаж ийгээд хөдөлгөж сэргээхийн тулд ийм юм санаачиллаа.

	— Охид оо, та нар сонсоорой! Манай Черемыш юу болоод байгааг ойлгохоо бүр байлаа. Алив хө, та нар түүгээр нэг оролдоод үзэгтүн... гэж Аня болон түүний үерхдэг охидод хэлэв.

	— Евдокия Власьевна багш аа, түүнийг үнэндээ яах ч арга алга!.. гэлцэхэд

	— Та нар оролдоод үзэцгээ. Би та нар шиг байсан бол яана гэж санаж байна?.. гэж багш хэллээ.

	Аня их зан гаргадаг эрэгтэй хоккейчдын омгийг дарах сан гэж аль эртнээс хүсдэг байжээ. Бас Гешка багийнхаа амжилтаар бахархдагийг нь мэдэх тул Евдокия Власьевнагийн зөвлөснөөр хөвгүүдийг халз тэмцээнд уриалав. 

	Хөвгүүд анхандаа тэднийг дооглон тохуурхаж:

	— Та нар уу! Орилоо баг уу!.. Хэнтэй тоглох гэж байгаагаа бодож үзсэн үү? гэлцжээ.

	— Тэгвэл та нар айж байгаа юм шив дээ гэж Аня тайван хэлэв.

	— Айх юм ч алга л даа. Ганцхан та нарын чарлалдахаас чих дөжирчих байх л гэж бодож байна! гэж эрэгтэй хүүхдүүд хариулав.

	— Таван минут чарлалдаад, танай баг зүг зүг арилаад! гэсэн үг болно биз дээ гэж Плинтус инээхэд

	— Хэн маань чарлахыг үзэн байж л болъё. Зүгээр л хулчийж байх шив дээ? гэж Аня бууж өгсөнгүй.

	— Бид юундаа «хулчийх» вэ дээ! Ердөө л та нартай зууралдаж байх дур алга. Та нар цохиураар халти хүрээд авахад л Евдокия Власьевнад ховлох гэж харайлдана шүү дээ гэж эрэгтэй хоккейчид хорыг нь хусав.

	Гэтэл бас Евдокия Власьевна охидтойгоо хуйвалдсан учир, нөхөрсөг тоглолтыг дундаа завсарлагатайгаар хагас цагаас илүү тоглохгүй, багийн ахлагч Черемыш манай хүүхдүүд бүдүүлэг тоглохгүй гэж ам өгөх юм бол уг тэмцээнийг явуулж болно гэсэн зөвшөөрлийг захирлаас гаргуулж чадлаа. Ийм учраас эрэгтэй хүүхдүүд тэдний тоглоё гэсэн дуудлагыг хүлээн авахад хүрэв.

	 

	 

	ДУУДЛАГЫГ ХҮЛЭЭН АВЛАА

	Аня Баратовагийн тооцоо зөв боллоо. Гешка дахиад л урьдын Гешкатай төстэй болж эхлэв. Аня Баратовагийн дуудлага түүний хор шарыг буцалгаж: «Намайг бүр өнгөрсөн гэж бод оо юу... Гайгүй ээ, би үзүүлээд өгнө..» гэж бодогдуулжээ.

	— Тэд их л хичээх байх... арван тав зургаан бөмбөг галтайхан шиг хийгээд өгнө өө. Би хоёр минутад л нэг бөмбөг оруулаад өгье гэж Гешка хоккейчдодоо хэлэв.

	Тийнхүү түүний баг тэмцээнд эрчимтэй шаргуу бэлтгэж эхлэв. Охид ч гэсэн бас л эцэх цуцахыг мэдэхгүй сургуулилав. Тэд кино гардаг газраас холгүй, хотын цэцэрлэг доторх бяцхан цөөрөмд цуглав. Эрэгтэй хүүхдүүд гол дээрээс буцах замдаа, зориуд хотын цэцэрлэгээр орж, цөөрмийн дэргэдүүр гарахдаа Аня Баратова болон түүний нөхдийг өддөг болов. Нэгэн удаа Плинтус хог дээрээс үхсэн тахиа олж, түүнийгээ эмэгтэй хоккейчдын тоглодог мөсөн дээр авчирч шидээд:

	— Та нар бөмбөгөөр тоглоод яах вэ дээ! Та нарын цохиурын оронд шүүр бариад үхсэн тахиа л шүүрдэн хөөж байвал таарна. Дуртай бол чинь аваад ирэх үү? гэж хашхирахад

	— Явцгаа явцгаа! Та нар бидний бэлтгэлийг хараад байх хэрэгцээ алга! гэж Аня хашхирлаа.

	— Хэний маань өд сөд сугарч унахыг харна аа, гайгүй гэж гялалзуур бяцхан хаалгач Рита жингэнэсэн нарийхан дуугаараа Аняг дэмжив.

	Тэгээд охид дооглон инээлдэх нь хор хүрмээр байлаа. Бүр Плинтус хуруугаараа чихээ бөглөөд нүдээ онийлгож анивчив.

	Тэмцээн эхлэхэд хоёр хоног дутуу болоод байхад Климентий Черемыш маргааш ирэх нь гэдэг сураг гарлаа. Бяцхан хот сонгосон хүнээ нэртэй төртэй угтах гэж гоёж чимэглэв. Гешка булан тохой бүрд ахынхаа хөрөг байхыг үзэв. Ах нь түүний дээрээс залирхаг сэргэлэнгээр эгцлэн ширтэнэ. Хөрөг зургууд салхинд долгиотон хийссэн тул нэгэн үе хөмсгөө атируулан зангидаж, нэгэн үе инээмсэглэн мишээх байдалтай болно. Энэ хоёр хоногт Гешка дахин баргар царайтай, үг дуу цөөнтэй боллоо. Тэр нөхдөөсөө зугтах болж, мөсөн дээр, ам хуурай байдаггүй Плинтусийг: «Гешка минь, мөн догь оо! Чи тэгэхээр нөгөөдөр гэхэд ахтайгаа дахин уулзах нь байна шүү дээ...» хэмээн дурсаж эхэлмэгц Гешка түүнийг цааш яриулалгүй:

	— За тэр яах вэ, дэмий юм ярихаа болъё! Бэлтгэлээ л хийе... Тэгэхгүй бол охид биднийг баллана шүү... Биеэрээ цохиод үзээгүй байхад ус зөөлхөн юм шиг байдаг гэж номд байдгийг мэднэ биз дээ гэж хэлжээ.

	Гешка сургууль дээрээ бүр эх захаа алдав. Гэрийн даалгавар хийхээ болилоо. Хичээл дээр үг дуулахаа байж, Евдокия Власьевнаг уйлах шахтал нь гомдоов. Тэр ч байтугай, чи муу байна гэж хэлсэн захирлын өөдөөс хэрцгий авирлав. Захирал Кирилл Степанович, Климентий Черемышид захиа бичнэ шүү гэж сүрдүүллээ Тэр баатар, ямаршуу дүүтэйгээ мэдэж авна биз гэж захирлын хэлэхэд «Мэдвэл мэдэж л байг!» гээд Гешка бууж өгсөнгүй. Захирал цочмог уурлаж, үнэхээр тийм захидал бичээд, дугтуйлан нааж, Гешкад өгчээ.

	— Май, үүнийг чи өөрөө өгөөрэй. Би чамтай ярилцаад байх хэрэггүй юм шиг байна гэж захирал хэлсэн байна.

	Захирал багш бол тун сайн шударга ч түргэн ууртай хүн байж. Гешка ч үнэндээ түүний уурыг айхавтар хүргэжээ. Түүнээс гадна Кирилл Степанович тэр үеэс сонгуулийн комиссын хэсэгт маш их ажилтай байсан учир тэртэй тэргүй бачимдаж тэвдэж явсан цаг байж. Тийм учир захидлаас уламжлан юу болохыг анзаарсангүй.

	Сургуулийн газар бас л баатрыг угтах гэж бэлтгэлээ. Хичээлийн дараагаар сурагчид Северянск хотын иргэдтэй хамт галт тэрэгний буудал дээр очих шийд гарчээ. Галт тэрэг оройн таван цагт ирдэг байв.

	Гэтэл тэр өдөр Гешка алга болчихжээ.

	Гешка ном дэвтэр, тэшүүр, цохиураа аваад өглөө эрт асрамжийн газраас гарсан байж. Тэгэхдээ Аня Баратовагийн гэрт очиж, будаг авахаар эртхэн явж байгаа юм гэж нөхдөдөө хэлжээ. Тэр нь болох гэж буй тэмцээний тухай том гэгчийн зарлал бичнэ гэж хэлсэн байна. Гэвч сургуульдаа ирсэнгүй. Хоёрдугаар цаг дээр ч ирсэнгүй. Евдокия Власьевна ангийн жижүүрээс Гешкаг хэд хэдэн удаа сураглав. Тэр сэтгэл ихэд түгшжээ. Захирал багш, би өчигдөр түүнд ахад нь өгөх захидлыг өгсөн юм, тэгээд л ахтайгаа уулзахаас айв бололтой гэж ярилаа.

	Евдокия Власьевна алга хавсран:

	— Тэгж яаж болох юм бэ! Ахдаа жигтэйхэн хайртай юм байхгүй юу... Ай, Кирилл Степанович гуай, яах чинь энэ вэ! Тэгээд юу болсныг нь харж байгаа биз дээ. Багадаа их зовлон үзсэнийг нь бодох хэрэгтэй шүү дээ. Нэг асрамжийн газраас оргосон юм билээ. Одоо тэгээд яана даа? Ах нь ирээд асуудаг байх даа. Бид юу гэж хариулна даа?.. гэж үглэв.

	Асрамжийн газар ч гэсэн Гешкаг алга болсонд бөөн хөл боллоо. Харин тэр захирлын захидлын талаар хэн ч дуулаагүй байжээ.

	 

	 

	УГТАЛТ

	Галт тэрэгний буудлыг туг дарцаг, гачуур модны гишүү, мөчрөөр чимэглэжээ.

	«Нэрийг нь дэвшүүлсэн хүндээ баяр хүргэе! Социалист эх орон ба түүний Улаан Армийн эрэлхэг хүү Климентий Черемыш мандтугай!» гэж урт улаан даавуун дээр бичээстэй нь хүйтэн салхинд үлээгдэн хүлхгэнэж чад падхийнэ.

	Сургуулийн хүүхдүүд тавцангийн ирмэг дээр бөөгнөрөн зогсоод алсыг ширтэцгээнэ. Аясын салхи өртөөний дэргэдүүр замын дагуу үлээнэ. Доор, зам төмөр дээгүүр бор шувууд бөндөг бөндөг дэгдэлхийлэн явж байв.

	Тэгтэл усан шахуургын цаанаас галт тэрэг цухуйлаа. Цан хүүрэг болсон бух тэрэг чимээтэйгээр уур утаа савсуулан тургилна. Бор шувууд дэрхийн нисэцгээж, бух тэргэнд байраа тавьж өглөө. Бух тэрэг баяр, жавхлантайгаар яндангаа дуугаргаад замхарч амжаагүй байхад нь найрал хөгжим залган авч уянгалав. Тавцан дээр багтахад хэцүү болов.

	Цөмөөрөө «ура» хашхирч, алга ташлаа. Сургуулийн багачуул бор шувуу шиг дэвхрэлдэн хүн амьтны дээгүүр баатрыг харцгааж, шил толины цаана жирэлзээд өнгөрсөн нүүрийг хамгийн түрүүн таниад:

	— Тэр байна! Тэр байна! гэж шуугилдав.

	Хөгжил баясгалантай, яралзсан цагаан шүдтэй, намхан чийрэг биетэй баатар эр вагоны хаалгаар гарч ирэв. Тэр нэхий бээлийтэй нэг гараараа хүйтэнд цайвар өнгөтэй болсон зэс бариулаас барьж, нөгөө гараараа ёсолжээ. Хүүхдүүд ханцуйн дээрх хошуучийн тэмдгийг нь хамгийн түрүүн харж авлаа. Черемышийг онгоцоор ирээгүй, жирийн нэг зорчигч шиг бүгдийн адил галт тэргээр ирсэнд тэд сэтгэл дундуур байлаа... Баатрын нүүр бас л эхлээд тун жижигхэн юм шиг харагдав. Түүний нүүр зураг хөрөг дээр асар том байсан билээ. Бас түүний олон одон харагдсангүй. Тэр нь шинелийн цаана, цамцны нь энгэрт хадаастай бололтой байлаа.

	— Манай Гешкатай адил юм байна! гэж Плинтус баатрыг сайн харах санаатай дэнлүүний шонд авиран гарч хэлбэл

	— Юу нь адилхан байна вэ? гэж доор байсан хүүхдүүд асуув.

	— Ер нь төс байх нь байна, хамар нь бас л нүүрнийхээ тэхий дунд юм байна гэж Плинтус дээрээс хариуллаа.

	Нэг нь Плинтусийн өрөөсөн хөлөөс татаж орхисон тул цасан дээр ойчлоо.

	— Гешка маань алга л байна гэж Званцев хэлээд санаа алдав.

	Хүмүүс хөнгөн маягийн модон индэр дээр гарцгаав. Үг хэлж эхэллээ. Баатар эр малгайн саравчинд гараа аваачин ёслоод, баяр хүргэсэн үгийг зовсхийсэн янзтай ч сайхан инээмсэглэн сонсоно.

	Аня Баратовад Северянскийн сургуулийн сурагчдын өмнөөс баяр хүргэж үг хэлэх үүрэг өгөгджээ. Аня шатны гишгүүрт гишгэж яваа үгүйгээ мэдэлгүй шахам индэр дээр гарав. Хүмүүсийн амьсгалах уур зүг зүгээс хөөрөн дэгдсэний дундаас улаан улаан болсон нүүр царайг Аня харлаа. Тарган Плинтус холоос түүн өөд нүүр ирмэчих нь харагдав.

	— Эрхэм хайрт Черемыш ээ, Северянск хотын сургуулийн сурагч бид, бүх пионер, ер нь хүүхэд бид бүгдээрээ таныг баатарлаг гавьяа байгуулсанд маш баяртай байна... гэж Аня үгээ хэлэв.

	Аня Баратова үг хэлж байхдаа хүйтэн агаар хоолойг нь хайрч байхыг мэдрэв. Тэр бас нисэгчийг гэнэтхэн зогсоогоод «За тийм байж, манай дүү Гешка хаана байна вэ?» гэж асуух болов уу хэмээн айж байв.

	Гэвч нисэгч юу ч асуусангүй, Анягийн үгийг тасалсангүй. Нисэгч, Анягийн хэлэхийг дуустал чагнаад, өөрөө үг хэлэх зөвшөөрөл авав. Сая нэг юм шуугиан намдахад Климентий Черемыш «о» авиаг ялимгүй тодхон хэлж, намуухан баргил дуугаар:

	— Манай нутгийн эрхэм олон нөхөд минь ээ! Би чинь эндээс холгүй, Холодаевт төрсөн хүн. Нөхөд та нар сая намайг дэмий ихээр магтаж байна. Ганц миний гавьяа биш ээ. Би өөрөө эрийнхээ сайнд ийм болоогүй. Нөхөд минь, би хэний ачаар ийм болов оо? Юуны өмнө намынхаа ачаар, коммунист намынхаа ачаар, бас Ажилчин Тариачны Улаан Армийн ачаар ийм болсон юм аа. Намайг хүмүүжүүлж, хүн болгосон улс энэ л байна. Мэдэв үү? Би бас та бүхний ачаар өдий зэрэгт хүрлээ. Та бид цөмөөрөө нэг эхээс гарсан, нэгэн агуу их гэр бүлийн үр хүүхэд, цөм мах цусны барилдлагатай улс гэж би хэлэх байна. Одоо хүүхдүүд төө зайгүй төрсөн ах дүү нар гэж өөрийгөө хэлэх болжээ. Би ч бас тэгж бодож байна гэж ярилаа.

	 

	 

	НУУЦ ТАЙЛАГДАВ

	Аня гэртээ харьж ирэхдээ заншил ёсоороо хаалган дээрх шуудангийн хайрцагт маань юм байна уу, үгүй юу гэж үзэв. Аняд захидал бичдэг хүн үгүй байлаа. Харин Москвагаас аавд нь сэтгүүл ирдэг байж. Энэ удаад хайрцаг дотор, дэвтрийн гадраар хийж наасан бяцхан дугтуй байж байв. Аня Баратовад гэж хаяглажээ. Аня хармагц л ах шигээ үзгээ дарж томоор бичсэн бичгээр нь Гешкагийнх байна гэж танив. Түүнд:

	 

	«Сайн байна уу, Аня? 

	Өнөө орой 8 цагт хотын цэцэрлэг доторх мөсөн гулгуурын цаана, зун хөгжмийнхөн суудаг газар ирнэ үү. Нэгэн маш чухал ажил байна. Хэнд ч битгий хэлээрэй. Би хүлээгээд байна. Чи муу юм битгий санаарай, би тэгж тэнэглэхгүй шүү. Гэхдээ би чамд найдаж байна» 

	 

	гэж бичжээ.

	«Юу гэж байгаа нь энэ вэ, юуных нь нууц байдаг бил ээ!» гэж Аня уурлан, уурлах ч гэж дээ, өөрийгөө их ууртай байгаа юм шигээр бодов. Чухам үнэн хэрэг дээрээ, Гешкагийн сураг гарсанд баярлажээ. Гешка сүүлийн үед яагаад өөр болсныг одоо би мэдэж ч магадгүй, нэгэн учир байгаа бололтой гэж Аня бодоод гэрийнхнээсээ зөвшөөрөл авав. Сургууль руугаа очих ажилтай гэж тэр хэлэхэд хүрлээ.

	Гадаа хүйтэн, тэшүүр шиг гэмээр мөнгөн цагаан өнгөтэй хавирган саран үүлсийн дундуур гулсах мэт явж, агаарт цас хялмаалан гялтганах нь цасан дээр туссан хар сүүдэр хүртэл антрацит нүүрс шиг гялалзан гялтганана.

	Цасанд дарагдсан хотын цэцэрлэг дотор эл хуль, эвгүй ажээ. Хуурай гишүү мөчрөөс урт уртаар мөстсөн цан унахдаа агаарт хугарна. Гачуур модод цасанд даруулсан мөчрөө гудайлган унжуулсан нь олон хөлтэй цагаан баавгайнууд хойд хоёр хөл дээрээ босоод ирж буй шиг санагдана. Алсад голын зүгээс, мөсөн гулгуурын тэндээс хөгжмийн эгшиг сонсогдох боловч эндхийн явган зам дээр амьтан хүн ер алга, өвлийн цагт ойд байдаг л өвөрмөц нам гүм эзэмджээ.

	— Баратова! Би энд байна гэх дууг сонсоод Аня цочин эргэв.

	— За хө, юу бол оо вэ? Чи хаашаа алга болчхов оо? Асрамжийн газарт ч, сургууль дээр ч, чамайг эрээд сүйд болцгоож байна. Юугаа нууж хаасан юм бэ? Шал тэнэг юм! гээд Аня Гешкагийн өөдөөс гүйн очиж хэлэхэд

	— Тэнэг юм гэж байгаа бол чи юунд ирсэн юм бэ? гэж Гешка дуугарав.

	— Юунд ирсэн нь чамд хамаагүй. Нууцалж байгаа нь энэ гээд энд хөлдөх гэж байх ч гэж дээ! За тэгээд чи юу болов оо? гэж Аня асуув.

	Аня эзгүйрхэхийн зэрэгцээгээр сонирхож байгаагаа нуух гэж зориуд ууртай асуужээ. Намайг захидал бичингүүт л гүйгээд ирж байна даа гэж Гешка бодуузай хэмээн Аня болгоомжилсон нь тэр байлаа.

	— Черемыш чи, намайг чиний төлөө их санаа зовж байна гэж битгий бодоорой. Би ангийн даргын хувьд ингэж хэлэх ёстой гэж Аня яаран хэлбэл:

	— Би ч гэсэн ангийн даргын хувьд чинь хэлэх гэсэн юм. Ганцхан чи битгий шоолоорой. Баратова чи харин хэнд ч битгий хэлээрэй. Би бүр хачин юманд орооцолдоод яахыгаа мэдэхээ болиод байна... Чи хүнд хэлэхгүй гэж ам өгөх үү? гэж Гешка аяархан хэлэв.

	— За тэгье гэж Аняг дуугарахад

	— Үгүй дээ... Чи шоолно, би мэдэж байна гэв.

	— Одоохондоо шоолох юм юу ч алга байна. За хэл л дээ!.. гэвэл

	— Чи надад чин үнэнээ хэл, нэгэнт л тохирсноос хойш дэмий юм ярихгүй шүү. Би ганцхан чамд л хэлнэ. Баратова чи ам алдахгүй биз? Сайхан мэдээрэй! гэлээ.

	— Итгэхгүй байгаа бол юу гэж захидал бичсэн юм бэ? Би бүр гайхаж хоцорлоо! гэхэд

	— За яадаг юм! гээд Гешка санаа алдаж, — За, Аня минь, Аня чи... Чи шоолох л байх аа даа. Би ерөөсөө энэ хүний дүү биш шүү дээ гэж хэлэв.

	— Хэний дүү биш гэж? гэвэл

	— Хэнийсэх юу байх вэ, Климентий Черемышийн л байхгүй юу гэв.

	— Яагаад дүү биш гэж? Тэгээд юу нь юм бэ? гэж Аня дуу алдав.

	— Зүгээр л нэг овогтой улс. Энэ хүн бид хоёр зөвхөн адилхан овогтой хүмүүс. Би бас тэр Холодаев тосгоных. Манай тэнд, бараг тал хувь нь Черемыш овогтой байдаг юм. Тэр ч байтугай Бага Черемышийн, Том Черемышийн, Дунд Черемышийн гэх мэтийн гудамж ч байдаг. Энэ хүн бид хоёр ердөө л адилхан овогтой болохоос биш би түүний дүү нь огт биш. Би хүн болсоор үз ээ ч үгүй, хар аа ч үгүй. Би ердөө л өөрөө зохиосон юм. Тэгж өөрөө өөрийгөө хуурахгүй юу даа. Манайхан аль хэдийн нас барцгаасан, би гав ганцаараа хоцорсон, эгч маань бас нэг тийшээ алга болсон. Би эхлээд асрамжийн газар байсан, дараа нь тэнэхээрээ нэг болсон. Тэгж явахдаа л үүнийг өөрөө зохиосон юм. Инээдтэй байгаа биз... Ийм нисэгч байдгийг сониноос уншсан... Черемыш гэдэг овогтой, зоригтой, бас зураг нь гарсан байхлаар, надад ийм ах байх нь яав даа гэж бодсон юм... Би ийм ахтай бол ингэж явахгүй сэн дээ гэж өдөр болгон бодсоор яваад бүр дасаж, үнэхээр ийм ахтай юм шиг санадаг болсон... Чамд инээдэмтэй байгаа биз? Би ч мэдэж л байна л даа гэж Гешка ярилаа.

	Гэвч Аня инээсэнгүй.

	— Нөгөө захидлууд чинь юу юм бэ? Бас өөрөө зохиосон хэрэг үү? гэж Аня гайхан асуухад

	— Захидал ирдэг нь үнэн... Москвагаас эгч минь ирүүлдэг юм. Бас л Черемыш гэж овогтой. Нэр нь Клавдия. Миний эгч байхгүй юу гэв.

	Модон дээр суусан алагтуу мөчир хөдөлгөсөнд тэр хоёрын дээрээс цагаан давс шиг цан хяруу унахад Аня давхийн цочоод:

	— Гешка, яаж байгаа чинь энэ вэ?.. Чи ч мөн сэтгэлгүй хүн юм аа!? Ингэж ч мэхлэх гэж дээ!.. Бид бүгдээрээ л үнэн гэж бод... Пээ... гэж хэлсэнд Гешка тосон авч:

	— Чи байз, урьдаар сонс... Намайг яагаад ингэлээ гэж бодож байна? Хүндэтгэснээс боллоо гэж бодож байна уу? Тийм биш ээ! Бүр үнэн шүү... Зүгээр л өөрийгөө мэхэлсэн юм... Тэгээд сурлагаараа ч ахиж, сахилга баттай ч болсон, биеэ албадаж, ахынхаа нэр хөөдөхгүй гэж хичээлдээ ч чармайдаг болсон. Ахынхаа ч гэж дээ, энэ хүний... инээдтэй байгаа биз... Энэ хүн анхандаа ийм зартай байгаагүй, тэгснээ мандаж, одон авдаг болсон... Хүн болгон мэддэг болоход надад хүртэл эвгүй болсон... Цөмөөрөө л «Өө, чи чинь тэр Черемышийн дүү юм уу?» гэлцдэг болсон. Тийм гэж чадах ч үгүй, хүсэл ч үгүй байлаа. Энэ нь миний хувьд хамгийн гол зүйл байсан. Харин хэдийд надад тун эвгүй байв аа? гэвэл ах маань нисэж яваад сураг тасрахаар... Ах ч гэж дээ, энэ хүнийг... Тэр үед ангийн бүх хүүхэд надад сайхан хандахлаар нь байн байсаар санаа зовмоор болж, ёстой шаналж эхэлсэн. Намайг тэгэхэд худлаа санаа зовсон гэж битгий бодоорой. Бүр яаж зовсон гэж санана! Бүтэн гурван жил ах минь гэж явсан болохоороо аргагүй л дассан байсан шүү... гэж ярив.

	Аня, Гешкагийн ярихыг сонсож байхдаа, түүний учрыг арай чарай ойлгов. Хэдэн өдөр, хэдэн сар, хэдэн жилээр ийм хачин, ийм хэцүү юм хийж яаж болно вэ! гэж боджээ.

	Ахтай болохын хүслэн!.. Гешка бүр гэр оронгүй хэсэж явахын ийм мөрөөдөлд автагдсан юм санжээ. Энэ бол зам чигийг заагч од мэт эрхэм нандин алсыг харагч мөрөөдөл байжээ. Ийм мөрөөдөл Гешкад тусалж, зам чигийг нь зааж өгчээ. Гешкад тохиолдсон хамгийн хэцүү өдрүүдэд энэ аймшиггүй зоригтой алдарт коммунист нисэгчийн дүр гэрэл гэгээ нь болж байсан гэнэ. Ийм хүмүүс ертөнцөд байгаа нь үнэн, Гешка тэдэнтэй мах цусны төрөл биш байсандаа юу нь буруутай юм бэ? Харин одоо... 

	— Тэгвэл одоо яадаг бил ээ? гэж Аняг гайхаш тасран асуухад

	— Би өөрөө ч мэдэхгүй байна. Бас Кирилл Степанович миний хичээлдээ муу, сахилгагүйн тухай бичсэн зурвасыг түүнд өг гээд надад өгснийг нь яана. Аня минь, аягүй баригдлаа даа... Би тэртэй тэргүй энд байх аргагүй болсон болохоороо нэг тийшээ явсан нь дээр байх... Хүүхдүүд нэг насаараа шоолно шүү дээ. Надад зайлах арга байхгүй... Эндээс арилж өгөхөөс өөр аргагүй болж дээ гэж Гешка хэлэв. 

	Гэвч Аня:

	— Гешка, чи дуулж бай. Чи шал дэмий юм ярьж байна! Чи хаашаа явах юм бэ? Дахиад л орох оронгүй хэсэх гээ юу? Ийм үг дуулах нь ч ичгэвтэр байна. Ингэж баатар хүний дүү болж явсан чинь чамд сургамж болоогүй юм шив дээ, чи тэгж л хэлж байгаа бол ийм байна! Харин миний бодоход одоохон зочид буудал, нөхөр Черемышид очоод юу юу болсныг цөмийг нь шууд хэлэх хэрэгтэй. Би яагаад ч юм, түүнийг уурлахгүй байх гэж бодох юм гэвэл

	— Тэгээд цаашдаа яах вэ? гэж Гешка асуув.

	— Яах нь аяндаа мэдэгдэнэ биз. Эсвэл би эхлээд очиж учирлая, чи дараа нь биеэрээ очоод бүгдийг нь нэгд нэгэнгүй хэлнэ биз гэж Аняг хэлэхэд

	— Чи түүнд бүгдийг нь ярихгүй юм уу?! гэж Гешка гайхан асуугаад, Анягийн шийдмэг царайг хүндэтгэх байдалтай ширтвэл

	— Би ерөөсөө очоод шууд хэлье. Болохгүй нь юу бил ээ?! Тэр намайг мэднэ. Би түүнийг харсан, тэр ч байтугай галт тэрэгний буудал дээр баяр хүргэсэн юм чинь. Их сэргэлэн хүн байна билээ, учир ойлгох байх. Чи наанаа хүлээж бай, би бушуухан оччихоод ирье... гэлээ.

	 

	 

	ГАДНА ДОТНЫН ХҮМҮҮС

	Климентий Черемыш аяархан үүд тогшихыг дуулаад: 

	— За ор! ор! Орогтун! гэж хэлэв.

	Климентий, хүн амьтан орж ирээд түр ч болов амраадаггүйд хэдийнээ дассан байжээ. Түүнийг Ленинград, Воронеж, Одесса, Тбилиси, Владивосток, Минск, Архангельск, ер нь хаана ч очсон, чемоданаа зочид буудлын нэг өрөөнд оруулмагц л утас хангинаж, чанга аяархан янз бүрээр хаалга тогшиж эхэлдэг байжээ. Үл таних хүмүүс өөрийг нь хүндэтгэн эмээсхийж, утасддаг, орж ирдэг, үйлдвэр, сургууль, дээд сургууль, албан газраар орохыг урьдаг, гарын үсгийг нь зуруулж авдаг, зөвлөгөө авдаг, шүлэг уншдаг, юм асууж лавлаж баясдаг учраас Климентий олны хөлд нэгэнт дасаад, түүнд аргаа тасарсан сайхан санаагаар хандаж, хүн болгонтой хүлцэнгүй тэвчээртэйгээр цаг гаргаж уулздаг болсон юм санжээ.

	— Орогтуй! Хаалга түгжээгүй байгаа! гэж нисэгч хэлсэн боловч хүн орж ирсэнгүй.

	Хаалга саржигнуулах дуулдсан ч хүн орж ирэхгүй байгаа нь үүдний бариулыг эргүүлж чадахгүй байгаа бололтой санагдав. Черемыш диван дээрээс босоод үүд тавьж өгөхөөр очив. Гадаа нь нэхий малгайтай доороосоо цагариглуулан сүлжсэн үсээ хоёр хажуу тийш нь цухуйлгасан нэгэн охин зогсож байв.

	— Ор, ор! Би таныг хаана үзлээ дээ? Өө тийм, тийм, би саналаа! Та чинь галт тэрэгний буудал дээр надад баяр хүргэсэн биз дээ? Танилгүй яах вэ, хуучин танилууд байхгүй юу! Их сайхан ярьсан шүү! За наашаа суу. Юу гээ вэ? гэж Черемыш сайхан зантай угтав.

	Тэгтэл ширээн дээр байсан утас дуугарав.

	Нисэгч харилцуурыг аваад

	— Тийм ээ, би байна. Тэг тэг. Даруйхан л ирээрэй, би удахгүй хотын зөвлөлийн хуралд очиж үг хэлэх ёстой гэж хэлэв.

	Черемыш тэгж хэлээд бүх нисэгчийн адилаар гараа жолооноосоо салгалгүй харахын тулд царвууныхаа дотор талд зүүсэн бугуйн цагаа хараад авав.

	Гэтэл энэ завсар Анягийн өнөөх зоригтой зүрхтэй нь алга болжээ.

	Тавхан минутын өмнө бүх юм тун амархан мэт санагдаж байсан бөгөөд «нөхөр Черемыш ээ, манай сургуулийн нэг хүүхэд таныг өөрийнхөө ах гэж хэлдэг байсан. Гэтэл тэр хүүхэд танай дүү ерөөсөө биш байжээ. Тэгээд л одоо танд хэлэхээсээ зовж байна...» гээд хэлчихнэ гэж бодож ирснээ ийм болчихдог нь хачин юм.

	Одоо Аня энэхүү, олон одонгоо гялалзуулан, өвдөгнийхөө доохнуур түрийг нь эргүүлсэн урт цагаан бүүрхэн гутлаараа хивсэн дээгүүр зөөлөн зөөлөн гишгэлэн яваа, орон даяар танил болсон хүнтэй улаан нүүрээрээ учраад ирмэгцээ гэнэт үг хэлгүй юм шиг болчихжээ. Одоо яаж хэлэх бил ээ? Гэнэт уурлаад: «Та чинь яахаараа ингэж шал дэмий юм ярьж, хүний тархи толгой эргүүлнэ вэ! Би төр улсын ажлаар ирсэн хүн, тэгэхэд нэг танхай хүүхэд надаар ахаа хийж дүрсгүйтэж байсныг ярих юм...» гэвэл яана даа гэж Аня бодлоо.

	— За, охины алдар хэн бил ээ? гэж нисэгчийн асуухад

	— Баратова Аня гэдэг гэлээ.

	— За Баратова Аня, юү хэлэх гээ вэ? гэж Климентий асуулаа.

	Аня нэг сайн амьсгаа авч, догдолсон сэтгэлээ дараад, шийдэж:

	— Манай энд, тийм ээ, манай энд танай дүү байдаг... гэж эхэлтэл нь

	— Юу гэнэ ээ? Манай энд танай дүү гэдэг чинь юу гэсэн үг вэ? гээд Климентий инээд алдав.

	Тэрхэн үед хүн хаалга тогшлоо. Энхэр сайхан санаалсандаа инээмсэглэн мишээсэн нэгэн эмгэн орж ирэв. Эмгэн алчуураа хойш нь ярж, өрөөсөн чихээ ил гаргаад, тэр ил гарсан чихтэй талаараа түрүүлэн алхсаар нисэгч рүү ирээд хуруу нь нийлж, тэнийсэн хавтгай алгатай гараа холоос сарвайж:

	— Чамайг амраахгүй байгаа хөгшин намайг уучлаарай. Чамайг харах сан гэж санагдаад болох биш... Тэгэлгүй ч яах вэ дээ, чиний тухай сониноос дандаа л уншиж байх юм чинь. Чи ёстой сайн нисэж байна даа гэж ярилаа.

	Нисэгч энэхүү залгаа зайгүй ярьсан эмгэнийг суулгах гэж сандал тавьж өгсөн нь ч талаар болов. Эмгэн суусангүй, сандлыг нь тойрон гараад, ер нэг газар тогтохгүй ийш тийшээ хөдөлж байн байн алга хавсран:

	— Чамайг л харах гэж ирлээ дээ. Би энэ гараараа чамд ноосон бээлий нэхсэн. Би чинь чамайг бүр иймхэн байхаас мэдэх юм байхгүй юу. Петровна эгчийгээ мэдэж байна уу? Тэр чинь би шүү дээ гэж баяртайгаар урсгав.

	— Нэг л санахгүй байх шив гэж нисэгчийг хэлэхэд эмгэн гомдох тийшээ хандаж:

	— Яагаад санахгүй байх билээ, юу гэсэн үг вэ? Евстигней өвөөгийн зөгийн газарт чи байдаг байсан биз дээ? Би бүр чамд нэг хөөрхөн эр тахиа бэлэглэсэн шүү дээ. Мартчихсан байх нь ээ дээ? Бид бүгдийг тэр болгон яаж ч санах вэ дээ! гэсэнд

	— Эмээ минь, би зөгий малладаг газарт ерөөсөө ч байж үзээгүй. Евстигней гэж өвөөг ч ер танихгүй. Ээж минь, та л буруу таньж байх шиг байна гэж Черемышийн хэлэхэд

	— Тийм гэж үү? Чи чинь Городиловынх биз дээ? гэж эмгэн хэлэв.

	— Биш ээ, би Холодаевынх гэвэл

	— Өнөө нисдэг, сонин дээр зураг нь гарсан чинь хаанахынх юм бэ? Холодаевынх юм гэж үү? гэж эмгэн асуувал

	— Тэр чинь би байна. Холодаевынх байна гэсэнд

	— Андуурч л дээ. Би Городиловынх гэж бодсон юм, тэнд бас л олон Черемыш бий. Ай тэнэг ээ!.. За яах вэ, яах вэ гэж эмгэн өөрийгөө тайтгаруулаад: — Тэгж бодоогүй бол уулзахгүй байж шүү дээ. Ирж зүрхлэхгүй байсан байх! Холбоот улсын баатар Климентий Черемыш гэгч ямаршуу хүн байдгийг халтихан ч болов хараад авъя гэж бодсон юм аа. Одоо ч хардгаа харлаа, хэний төлөө саналаа өгөхөө мэдлээ. Городиловынх биш Холодаевынх байдаг нь ямар хамаа байх вэ. Бүгдээрээ л манайхан юм чинь. Май энэ бээлий ав. Ав ав! Дээр хүйтэн байдаг байлгүй. Доороос чинь үлээдэг биз дээ гэж хэллээ.

	Эмгэн аман дотроо энхрийлэх үг хэлж, толгойгоо гунхалзуулан, тийм л байдаг байж дээ гэсэн бололтой гараа дэлгэсээр гарч одлоо.

	Аня нэлээн зүрх орж:

	— Манайхны нэг хүүхэд бас л... гээд үгээ эхлэн завдтал дахин утас дуугарлаа. 

	Нисэгчийг яриад дуусмагц бас л хаалга тогших дуулдав.

	Нэгэн залуу зохион бүтээгч орж ирээд, зохион бүтээсэн зүйлээ маш удаан, залхуу хүрэм тайлбарлаж, миний энэ бол нисэх хүчнийг үндсээр нь өөрчлөх ёстой зүйл байгаа юм гэж ярилаа.

	— Заавал нэгмөсөн үндсээр нь өөрчлөх гээд яах вэ? гэж Черемыш түүний ярихыг анхааран сонссоныхоо сүүлд хэлээд, та эхлээд эрдэм ухаанд суралцах хэрэгтэй, дараа нь зохион бүтээх ажилдаа орох хэрэгтэй гэж зөвлөв.

	 

	Тэрний дараагаар төмөр замчин залуучууд ердөө л нисэгчтэй гар барин уулзаж, бид ч гэсэн газар дээр бас л хоцрохгүй санаатай хичээж байна гэдгээ хэлэх гэж ирцгээлээ... 

	Аня, тэдний гарсны дараа, одоо л хэлэхэд хамгийн зохимжтой цаг боллоо гэж үзэв. Гэвч түүний ам ангайв уу, үгүй юу, дахин хаалга тогших дуулдаад, их хүмүүсийн гарын үсэг, хэлсэн үг хоёрыг цуглуулдаг өвгөн буурал эмч орж ирэв. Энэ өвгөн эмч гүн ухаантан, эрдэмтдийн нэрийг зогсоо зайгүй хөвүүлэн урсгаж, юм л болбол тэдний хэлсэн үгнээс эш татдаг байжээ.

	— Морь бол баатар эрийн хөлөглөх зүйл гэж Ламартин хэлсэн юм шүү. Тэгвэл одоо цагт баатар эрийн хөлөглөх юм нь нисэх онгоц болжээ! гэж өвгөн дуу алдав.

	Өвгөн цомог дэвтэр дээрээ гарын үсгийг нь зуруулж авав.

	Өвгөн эмч гарахаар завдаж байснаа, гэнэт дахин малгайгаа авч, нисэгч рүү ирээд хөлөөс нь эхлэн сайтар ажаад:

	— Танай бие сайн биз? Зүгээр үү? Гаднаасаа ч яах вэ, сайхан нь илт байна! Харин зүрхний тань ажиллагаа ямар бол? Энэ талаар ч бодох зав гардаггүй юм байгаа биз дээ. Муу өвгөнийг уучлаарай, би чинь эмчийн ёсоор гэх үү дээ, ер нь л мэргэжлийнхээ дагуу хандаж сурчихсан хүн шүү. Алив судсыг чинь үзээдэхье. Тийм, тийм заавал үзнэ! Та өвгөнийгөө битгий гомдоогоорой. Бас ингэх эрх ч танд байхгүй шүү. Сонгогч хүн депутатаар нэрийг нь дэвшүүлсэн хүнээ цаад наадгүй мэддэг байх ёстой. Танай эрүүл мэнд, танай зүрх хоёр бол ард түмний өв хөрөнгө гэж мэдээрэй. Ийм өв хөрөнгийг ариг гамтай байлгахад би оролцох болно биз дээ. За тийм байж, судас ч гэж сайхан байна даа, цохих нь онцгой сайн байна даа гэж хэллээ.

	Чингээд нисэгчийг хэрэггүй шүү гэж юм хэлж амжаагүй байхад хармаанаасаа үзүүртээ ястай резин гуурстай чагнуур гаргаж ирээд, ямархан нэгэн төмөрлөг зүйлийг нисэгчийн цээжинд, яг одонгуудынх нь доохно нааж чагналаа.

	Тэгснээ нүд ирмэхийн зуур Черемышийн цамцны товчийг сурмаг хурднаар тайлж, захыг нь яраад, нөгөө багажаа шургуулж:

	— Амьсгалаарай! гэж тушаав.

	— Эмч ээ, та боль л доо, би их гижигтэй хүн шүү! Би эв эрүүл дээ! гэж нисэгчийн татгалзахад

	— Хүн болгон нэгэн хэсэгтээ эрүүл л явдаг юм! Битгий саад болоорой! Чимээгээ! Амьсгалаарай! гэлээ.

	Нисэгч арга буюу амьсгалав. Түүний ханхар том цээж оволзон түхэлзлээ,

	— За одоо битгий амьсгал. Их сайн, их сайн! Хүүе энүүхэнд чинь жаахан хэржигнэдэг нь юу бил ээ, дээхнүүр нэг юм байна даа? гэв.

	— Наадах тань хуучин шарх юм аа гэж Черемышийн хэлэхэд

	— Хэлээгүй юу, шарх гэнэ ээ... Залуучууд та нар биеэ бодохгүй юм аа! Энэ чинь гэмт хэрэг шүү! Бидний урт удаан итгэж найдаж явах гэхлээр богино нас л саад хийдэг юм шүү гэж бүр Гораций хэлсэн байдаг... Харин та бол биеэ ариглаж явах үүрэгтэй хүн, би танаас эмчийн хувиар ч, иргэний хувиар ч, сонгогчийн хувиар ч, нөхөр Черемыш биеэ бодож явагтун гэж шууд шаардаж байна. Мэргэжлийн хүнд заавал үзүүлээрэй, танай энэ, хуучин шарх дээр бүдэг хэржигнүүр байгаа нь надад эвгүй л байна. Заавал үзүүлээрэй. Үзүүлнэ биз? Үүнийг тушаал гэж үзээрэй. Тэгэхгүй бол би танай төлөө саналаа өгөхгүй гэдгээ сануулъя гэж эмч хэллээ.

	Эмч салах ёс хийж, баатарт гарын үсгээ зурж дурсгасанд баярласнаа хэлээд, хаалган дээр очсоноо дахин зогсож:

	— Өө тийм, золтой л мартаж орхисонгүй... Таныг манай хотын явган замыг анхаараарай гэх гэсэн юм. Ялангуяа энэ хэвгий газрынхыг... Хотын зөвлөл зохих ёсоор анхаарахгүй байгаа юм. Тэрнээс болоод гар хөлөө хугалсан явдал бий шүү. За ингээд, миний тушаалыг биелүүлээрэй гэж захисанд

	— Гүйцэтгэе! гэж нисэгч хариулаад, ширээ рүүгээ очиж, утасны хажууд байсан цаасан дээр нэг юм тэмдэглэж авав.

	Хачин зантай эмчийг явахад, Аня Гешкагийн тухайд урт удаанаар учирлан ярихад бүрэн бэлэн болсон байлаа. Аня нэгд нэгэнгүй бодсон учраас дөнгөж эхлэн завдтал, хаалга онгойж, тарган Плинтус сэтгэл догдолсондоо амьсгаадсаар орж ирэх нь тэр. «Чи л дутаад байж дээ» гэж Аня эгдүүцэн бодов. Плинтус ч гэсэн энд Анятай дайралдана гэж бодсонгүй. Тэр нэг дэвтэр хумхин барьж, цулцгар хацар нь ердийнхөөсөө улаан болсон харагдав.

	— Ор, ор! Та хоёр танил биш юм уу? гэж нисэгч хэлэхэд

	— Т-т-танил аа гэж Плинтус тээнэгэлзэн хэлбэл

	— Суугтуй. За юун дэвтэр барьж яваа бил ээ? гэж асуув.

	Плинтус дэвтэрт бичсэн зүйлийг Аня Баратовад үзүүлэх хүсэлгүй байх шиг байв. Гэтэл Аня бас түүний дэргэд, ямар хэргээр ирснээ хэлж чадахаа болив. Тэр хоёр бие бие өөдөө дэмий л ууртай ширтэцгээлээ.

	— Энэ үү... нэг бодлого... гэж Плинтус аман дотроо өгүүлбэл

	— Тэр ч харин сонин юм байна гэж Черемыш хэлээд алмайран сандарсан Плинтусаас дэвтрийг нь авахдаа, — Би бас бодлого бодох дуртай хүн шүү. Байзнаарай! Энэ чинь биш байх шив ээ. Нэг шүлэг байна гэж дуугарав.

	Плинтус чавга шиг болтлоо улайж:

	— Наадах тань орос хэлний хичээлийн дэвтэр шиг байна гэхэд нь

	— Энэ чинь тэгээд хэний шүлэг вэ? гэж нисэгч салахгүй лавлавал

	— Лермонтовынх байна уу даа гэж Плинтус санаа алдан хэлэв.

	— Лермонтов нисэх онгоцны тухай шүлэг бичих байсан гэж үү. Та Михаил Юрьевичийг дэмий гүтгэж байгаа юм шиг байна. Бас Лермонтов «летишь» гэдэг үгийг зөөлний тэмдэгтэй бичиж байсан гэж үү? Тийм үү? Та юу гэж бодож байна? гэж асуулаа.

	Гадаа хаалган дээр машин дуугарах дуулдав.

	— За уучлаарай, хүүхдүүд ээ, би явалгүй болохгүй нь. Та нар надад юм хэлэх гээ юу? гэж нисэгчийн хэлэхэд Аня Баратова индэр дээр хэлсэн шигээ цовоо байдлаар:

	— Нөхөр Черемыш ээ, би таныг маргааш хоккейн тэмцээнд урьж байна, гурван цагт эхэлнэ. Заавал очоорой. Бид эрэгтэй хүүхдүүдийг урьж тоглох гэж байгаа юм. Эднийг урьсан юм гэж хэллээ,

	Аня тэгж хэлээд Плинтусийн зүг эрүүгээрээ заахад, Плинтус дэмий л инээмсэглэж байв.

	 

	 

	ЗАГАСЧНЫ ЗОГСООЛД

	Даарч эхэлсэн Гешка хотын цэцэрлэгийн хүн амьтангүй зам дээр хавьчин зогсов. Цэцэрлэгийн доторх кино театрт кино гарч эхлээд, гадагш харуулан зоосон цагаан хоолой тэрхэн үес дэлгэцээс гарсан дууг хүйтэн харанхуйн дундуур цуурайтуулан тархаав.

	Энэ үед Аня Гешкагийн мөрөнд хүрээд авлаа.

	— За яав?! Тэр хүн юу гэж хэлэв? хэмээн Гешка Аня руу бүх биеэрээ тонгойн, гараас нь барьж асуусанд

	— Юу ч хэлсэнгүй. Би хэлж чадсангүй... Дандаа хүнтэй байгаад. Гешка чи битгий уурла... Би жаахан айсан, гэтэл өнөө муу Плинтус орж ирсэн. Пэндийсэн юм орж ирээд, шуухитнаад л бас нэг дэвтэр барьчихсан зогсоод байсан. Түүний дэргэд би яаж хэлэх вэ дээ? гэж Аня санаа алдан хэлбэл

	— Үгүй ер өө! «Хэлнэ хэлнэ гээд байсан чинь аль вэ, дорхноо нь учрыг нь олно» гээ биз дээ... За баяртай! гэж Гешка хэлээд эргэж, замаар ороод түргэн түргэн алхлан одов.

	Аня арга тасран:

	— Гешка, маргаашийн тэмцээнээ яах юм бэ? Бид чамайг байхгүй бол танай багийнхныг болгож тавина шүү дээ! Багаа хаяна гэж үү? Би хүнд хэлэхгүй дээ, Геш аа!.. гэж дуудав.

	Гэвч Гешка хариу хэлсэнгүй, төдхөн харанхуйн дунд далд орлоо.

	Гешка Северянскийн цасанд булагдсан гудамжаар хэсэн явахдаа: «Их эвгүй юм боллоо доо. Тун ч базаахгүй юм боллоо. Маргааш тэмцээнд очно гэдэг ч бүх үнэнээ хүлээнэ гэсэн үг. Очиж хэрэггүй болж байна. Очихгүй байна гэдэг бас шившиг. Ийм тэмцээнтэй үед багаа орхиод алга болдог ахлагч яаж сайн байх вэ! Охид ч тийм муу тоглодоггүй. Тэд ч баллаж орхино доо. Тэгвэл нэг насны шившиг болно гэсэн үг. Мөн ч горьгүй байна даа? Аль алин нь л муу байна» гэж бодлоо.

	Тэр голын эрэг рүү буув. Мөсөн гулгуур дээр хөгжим эгшиглэнэ. Цасыг нь арилгасан мөсийг олон дэнлүү гэрэлтүүлнэ. Гулгуурын төв дундах гялгар мөсөн дээгүүр хүмүүс тойрон гулгах харагдав. Тэдний сүүдэр холуур сүүтгэнэн хамт тойролцоно. Мөсөн гулгуур тэр аяараа эргэлдэн, ган болд тэшүүрийн ирэнд харжигнан харшиж, баадууг нь бүтэн мушгиад тавьсан эгшигт хайрцгийн асар том пянз эргэлдэж байх шиг байлаа.

	Гешка загасчны зогсоол руу буув. Тэнд Гешкагийн таньдаг өвгөн загасчин суудаг байж. Тэр өвгөн загасчин өвлийн цагт мөсөн гулгуурын газрыг манадаг байсан тул Гешка тэр хоёр эртний танил ажээ. Гешка голын эрэгт хөмрөөстэй хэвээрээ зэв болсон зангуугаараа мөсөнд баригдан хөлдсөн завинуудын дундуур явсаар загасны зогсоолын манаачийн байшингийн үүдийг тогшив.

	Манаачийн байшин хэлтгий сал дээр байв. Намар ус татрахад, тэр сал эргийн эгц хайргад байсан хэвээрээ хоцорчээ. Тэр байшингийн доторх бүх юм нэг зүг рүү хэлтгий хазгай ширээн дээр тавьсан сав суулга гулсдаг, исарь сандлууд нь нэг булан руугаа өнхөрч ойчоод тогтчихсон байдаг ч гон бие өвгөн манаач түүнд дасчихсан болохоороо өвөлжин суудаг байлаа.

	— Сайн байна уу, өвөө! Би танайд хоноё, Болох уу? гэж Гешка өвөөгөөс асуугаад, — Харин та хүүхдүүдэд хэлж болохгүй шүү. Маргааш мөсөн гулгуур дээр хийх юм бий. Бид маргааш тэмцээнтэй гэж хэлэв.

	Өвөө махигар хуруугаараа Гешкаг зальтайхан байраар занаж:

	— Чи ер нь яах гэж байгаа бол? Сайхан мэдээрэй! гэв.

	Тэр хоёр төмөр данхтай цайнаас уув. Өвгөн манаач пялтай халуун хандыг уруулаа урагш нь ихэд цорвойлгон шор шорхийтэл чанга сорж уух бөгөөд норсон сахлаа гарынхаа араар байн байн арчих зуураа:

	— Э-э-э, одоогийн багачуул ч цай ууж чадахаа больж дээ! Чи юунд тэрүүхэндээ балгана вэ? Чи хүн дуулахаар шоржигнотол сорж уугаач. Тэргүй бол чамтай цуг цай уухад ч урамгүй юм гэж үглэнэ.

	Тэд, энэ ч гайгүй байна, энэнээс хүйтэн болдог ёс бий гэж тэнгэрийн байдлыг ярилцав.

	Гешка зуухны дэргэд дулаацаад, хэлтгий ханзан дээр гарч хэвтэх гээд гулсаж нэг буланд нь очоод тогтлоо.

	— Өвөө, та ахтайгаа байдаг ч болоосой доо гэж боддог уу? гэж Гешка гэнэт асуувал

	— Би түүгээр чинь ямар элэнцгээ хийх юм бэ! гэж манаач гараар зангаад, — Ахтай байгаад ямар нэмэр байна? Би том ахынхаа төлөөнөөс хаант оросын цэргийн албанд явж үзсэн хүн. Тэгэхэд тэр ах маань мянган есөн зуун арван онд миний цоо шинэ савхин гутлыг архинаас өгчихсөн юм. Ах шүү юм болохоороо хөрөнгөө хуваасан чинь цөмийг нь авчихсан... Ах дүүгээс болоод үгүйрч хоосордог л юм... За, чи унт. Би гарч нэг эргэж ирье. Цаг болчихлоо гэж хэлэв.

	Өвгөн дахаа өмсөж, янцагласаар,

	— Ай, энэ манаачийн ажил уу?.. Зуны цагт бол ч гол дээр гал өрдөөд байж болдог, өвөл болоход л түншүүр модоо дуугаргаад л даарч бээрч явах болох юм даа... гэж үглэв.

	 

	 

	ТЭМЦЭЭН

	Цас хялмаалан гялтганасан цэлмэг өдөр туг дарцаг дэрвэлзэн, хөгжим эгшиглэнэ. Голын эрэг дээр үзэгч олон дүүрэн цуглажээ. Сургуулийн хүүхдүүдээс гадна олон том хүн тэмцээн үзэхээр иржээ.

	Гэтэл гэнэт бээлийтэй гараар пүд падхийтэл алга таших, эсгий гуталтай хөлөөр газар дэвслэх чимээ дуулдахад, загасчны зогсоолын манаачийн байшинд нуугдаж байсан Гешка, эрхэм зочин Климентий Черемыш мөсөн гулгуур дээр ирлээ гэдгийг мэдэв. Нисэгч өөрөө спортод маш хорхойтой, үргэлж биеийн тамир хийдэг байсан болохоороо сургуулийн сурагчдын урилгыг дуртайяа хүлээн авчээ. Хоккейчин охид, хоккейчин хөвгүүдийг тэмцээнд дуудсан болохоор энэ тэмцээн үнэндээ сонин байв. Климентий тэр өдөр хэчнээн завгүй байсан ч мөсөн гулгуур дээр ирсэн байна.

	Жаахан хүйтэн ч тунгалаг сайхан өглөө болсон тул ийм цагийг дэмий алдахгүй гэж Климентий цанаар нэлээд гулгаад ирсэн байжээ.

	— Ай даа, мөн ч сайхан өдөр байх шив! Хүйтэн нь ч сайхан байна! Ямар сайхан бэ! Анд явдаг юм уу, нисдэг л өдөр байна санж. Ай, манай нутаг ч сайхан юм аа, нөхөд минь!... гэж тэр шагширчээ.

	Тэгэхэд Гешка шөнө нь, өглөө болгоод өөр тийшээ явъя гэж хатуу шийдсэн байлаа. Гэвч манаачийн хэлтгий байшинд тун ч дулаахан байсан учир нойрондоо дийлдээд үд болтол унтаж орхижээ. Харин хөгжим эгшиглэж, туг дарцаг дэрвэлзэн чад падхийх, хөлөрч эхэлж байгаа юм шиг харагдах цайвар мөсөн дээгүүр тэшүүр шаржигнах чимээг сонсонгуут гараад явах зүрх нь хүрсэнгүй. Холоос ч гэсэн тэмцээн үзэхээр шийдлээ!

	Хэн нь хожсоныг мэдэлгүй яваад өгнө гэдэг түүний хүчнээс хэтэрсэн хэрэг байжээ. Гэхдээ л охид айхавтар сүрхийгээр хожигдоно гэж бодож байв. Тэглээ ч гэсэн энэ баяр наадмыг нүдээрээ үзье гэсэн хүсэл төржээ.

	Загасчны зогсоолын өндөрлөг дээрээс мөсөн гулгуур, дөрвөн өнцөгт нь туг хатгасан намхан банзан хашлагатай мөсөн талбар тэр аяараа маш сайн харагдана. Гешка, эхлээд тэмцээн үзчихээд, дараа нь галт тэрэгний буудал руу очно, тэгээд л "Северянск хот баяртай!" гэнэ дээ гэж шийджээ.

	Хоёр баг тод өнгийн хувцастай гулсан гарч ирээд гулгуурын төв дунд зогсохыг Гешка харав. Охид ханан хээтэй шалбуур, хар алаг оймс, энгэртээ том улаан ромбо тэмдэгтэй цагаан ноосон цамц өмсөж, хөвгүүд нь бас л улаан судалтай хар оймс, саарал өмд, улаан хантаазтай харагдав.

	Хоёр баг тэшүүрээ шир ширхийлгэсээр хоёр тийшээ холдон салснаа дахин эгнэн өөд өөдөөсөө харж, хагас дугуйран зогсов. Аня Баратова урагш гарахад өөдөөс нь тарган Плинтус гарч ирэхийг Гешка харав. Гешка, "миний оронд үүнийг ахлагч болгосон байна шүү, за гайгүй ээ, надгүйгээр яаж тоглохыг нь харъя" гэж бодмогцоо охид хожоосой гэж бодож эхэллээ.

	Плинтус, Аня Баратовагийн гарыг барив. Хар өмд, цэнхэр цамцтай өндөр шүүгч тэр хоёр луу хүрч ирээд, хоёулынх нь мөрөн дээр гараа тавьж, гурвуулаа тонгойн толгойгоо ойртуулаад нэг юм ярилцав. Ингэдэг дүрэмтэй, шүүгч, ахлагч нар тэмцээнийг үнэн зөв, дүрмийн ёсоор нөхөрсөг эвтэй явуулна гэж тохиролцдог ажээ. Тэгээд шүүгч, урьдаар өрөөсөн талд нь нулимсан зомгол дээш нь хаялаа. Ингэж хэн эхлэхийг шоддог байжээ. Аня Баратова цохиураа дээш нь өндөр өргөж харагдав.

	Охид эхлэх болжээ.

	Багууд байр байраа эзлэв. Шүүгчийн шүглийн дуу сонсогдмогц, цагаан цамц, улаан хантаазтангууд төдхөн өөд өөдөөсөө зөрөлцөн дайрч, хоёр гарын хуруу салаавчлан зөрөхийн адилаар холилдон алаглаж харагдав.

	Тоглогчдын дунд бөмбөг өнхрөн, тэшүүрийн ирэнд мөс хяхтнан шаржигналаа.

	Тарган Плинтус бөмбөг хөөн урагш тасран гарав.

	Охид түүний өөдөөс хошууран дайрч, цохиураараа бөмбөгийг хажуу тийш нь цохин алдагдуулахыг хичээцгээв. Гэвч Плинтус аварга том биеэрээ тэдний дундуур нэвтрэн гараад, шонтгорхон хамартай, хөнгөн шуурхай Ритагийн хамгаалан ийш тийш хөдөлж, тогтож ядан байгаа хаалганд тулж очлоо.

	Рита том биет Плинтусийн өөдөөс айн ширтэж, цохиураараа мөс цохилон, энэхүү улаан хацарлаж, аахилан уухилан айсуй яваа аюулыг битгий ойртуулаач гэж охидыгоо зүхэн хараав. Гэвч яг энэхэн үед нэг талаас хүрэлцэн ирж амжсан Аня, Плинтусийг гүйцээд хөл доороос нь бөмбөгийг цохин зайлуулж чадав. 

	Том биет Плинтус тэгнэ гэж санаагүй явснаа хар эрчээрээ тэрийн унаж асар том яст мэлхий мэтээр дөрвөн мөчөө арвайлган элгээрээ гулссаар хаалга руу орж орхилоо. Түүнийг тэндээс нь хашхиран чарласан хаалгач охин татан гаргав. Рита нөхдийнхөө найдаж сахиулсан хаалганд бөмбөггүй ч гэсэн эсрэг талын хүнийг оруулах хүсэлгүй байжээ. Тийнхүү Плинтусийг эвгүй ичгүүртэй байдалд ороход Гешка бараг л алга таших шахав.

	— Цэвэр орлоо доо! гэж Климентий Черемыш хэлэв.

	Евдокия Власьевна түүнд ойрхон зогсож байжээ.

	Гешка алга болсон нь түүнийг амар байлгасангүй тул ганц өдрийн дотор хачин өөр болчихжээ. Нисэгч яагаад өдий болтол дүүгээ сураглахгүй байгааг ойлгож ядна. Евдокия Власьевна тэгж асуух цагийг айн хүлээж, Гешкагаар өгүүлсэн захирлын захидлын талаар юу гэж хэлэхээ урьдаас бодож байсан ажээ.

	Гэтэл нисэгч баатар тэмцээнийг ихэд анхааран сонирхоод, дүүгээ мартсан бололтой, өдий болтол түүний талаар ганц ч үг дуугараагүй байх шиг байлаа. Энэ байдал нь сүүлдээ Евдокия Власьевнагийн дургүйцлийг хүргэж эхэлжээ.

	 

	 

	ХОЖИГДОЛ

	Энэ завсар тэмцээн улам бүр ширүүслээ.

	Плинтусийг амжилтгүй довтолсны дараагаар эрэгтэй хоккейчид эсрэг талын охидын хаалга руу дахиад хэд хэдэн удаа дайралт хийхийг оролдсон боловч цагаан цамцтангууд маш эвтэй тоглолоо. Тэгэхдээ тэд хэтэрхий чангаар чарлалдаж хашхиралдан эрэгтэй хүүхдүүдийн чих дөжрүүлнэ. Бас шүүгч ч гэсэн эрэгтэй хүүхдүүдийн бодлоор бол илтэд охидын талыг барьж, Плинтус хоккейн дүрэмд тусгай зүйл болгон заасан хориотой аргыг хэрэглэх гэхэд нь зогсоож байв.

	Тэглээ яалаа ч гэсэн алдар цуутай хоккейчид маань энэхүү нүд ирмэхийн зуур бөмбөгөнд хүрч, өөрсдийн хийсэн цохиураараа эрэлхгээр тогтоож авдаг орилоо чарлаа, ууртай омогтой, эвтэй найртай багийг яаж ч аргалж чадсангүй.

	Гешкагүйгээр баг нь хэцүүдэж байгааг өөрөө харж, зарим нэгэн талаар таваа ханаж суув. Ер нь намайг манай багийнхан урьд нь дутуу үнэлдэг байжээ. Одоо л надгүй тоглоход хэчнээн хэцүү болохыг мэдэж авав бололтой гэж Гешкад бодогдоно.

	Тэгтэл Аня Баратова эсрэг талын хоёр тоглогчийн дундуур шурхийн гараад, зоримгоор урагш бөгтийн хурдалсаар, Коля Званцев гэдэг хаалгачийн хамгаалж байгаа хаалганд тулж очлоо.

	Аня гулсан гүйсээр ойртохыг харахад өрөөсөн гэзэг нь задран, малгай доороосоо унжиж, тэшүүр нь цагаан тоос татуулан зурна.

	Анягийн цохиурт түлхэгдэн яваа бяцхан хар бөмбөг харагдаад, түүний өөдөөс хамгаалагч нар дайрсан боловч Аня бөмбөгийг цохиж амжлаа. Званцев богинохон цохиураа сунган унав. Гэвч бөмбөг түүний дээгүүр гараад, хаалганы төмөр утсан торонд хангинатал цохин тогтов.

	Ийнхүү бөмбөг хаалганд орлоо.

	Эрэг дээр байгсад алга ташиж, инээлдэн, исгэрэлдэцгээв.

	Хоёр минут ч болоогүй байтал Званцев хоёр дахь бөмбөгийг хаалганыхаа дотор булангаас цохиураараа этэн гаргахад хүрлээ.

	Эрэгтэй хоккейчид барьц алдаж эхлэв. Тэд ийм шившигтэй юм болно гэж даанч санаагүй байжээ. Охид энэ удаад тэднийг бодвол гар нийлж, шаргуу тоглож байгаа нь хартал ил байв. Гешка сэмхэн алга болсон явдал тоглолтын тогтсон барилыг шууд эвджээ. Болхи хөшүүн Плинтус хаалганы зүг хүнд нүсэр хөдлөн очиж цохих нь Гешкагийн харцага шонхор мэт дайралтыг яавч орлож чадахгүй бололтой. Ийнхүү тэдний баг хожигдохоос гарцаагүй болсноо мэдэж ирэв. Бас тэднийг ядаж байхад үзэгч олон, ялангуяа том хүмүүс охидыг машид дэмжиж, тэдний амжилттай хөдлөх бүрийд алга ташин байх тул эрэгтэй хүүхдүүдэд тоглохоос дургүй хүрмээр болжээ. Охид хайрлах өрөвдөхийг мэдсэнгүй. Удалгүй Аня Баратова гурав дахь бөмбөгийг оруулахад үзэгчид исгэрэн шүгэлдэн, инээдэм тохуу болцгоов.

	Энэ бүхнээс хамгийн гомдмоор нь Климентий Черемыш алга ташин, хамгаас чанга хашхирч байсан явдал болно.

	— Сайн, байна, охид оо! Мөн ч сайхан байна шүү. Ёстой цэвэр цохиж байна! За хө, хөвгүүд та нар чармайгаарай, тэгэхгүй бол эр улс бидэнд тун муухай юм болох нь байна шүү! Нээрэн тэгнэ шүү! гэж тэр хашхирна.

	Эрэгтэй хүүхдүүдийн хаалганд хоёр дахь бөмбөг ороход түрүүчийн бодол нь өөрчлөгдөж байгааг Гешка өөрөө мэдэв. Хоёр дахь бөмбөг орсон нь Гешкад ердөө ч сайхан санагдсангүй, харин ч гомдмоор боллоо. Миний баг үнэхээр ийм муу юм гэж үү? гэж бодов. Охид ийм амархан хожиж байгаа нь тун эвгүй юм бодогдуулав. Үүнээс хойш амар заяа үзэхгүй, үргэлж дооглож хор шар малтана гэсэн үг! Энэ муу Плинтус яах вэ! Цохиураа барьж байгаа нь шилээвэр барьсан галч шиг, ямар ч ур дүй алга гэж бодоод эгдүүцэв.

	«Үгүй чи хааш нь хөөнө вэ?!» гэж Гешка арай л хашхирсангүй.

	Тэдний багийн хаалганд гурав дахь бөмбөг орсон нь бүрмөсөн уурлууллаа.

	Гешка ингэж сүйрэх юм гэж даанч бодоогүй байжээ 3:0 болно гэж юу гэсэн үг вэ? Энэнээс цааш бас яадаг бол? Хүүхдүүдийн царай алмайрангуй, хөдөлгөөн нь арчаагүй болж ирэхийг Гешка харлаа.

	Тэд бүдэрч таварцаглан, хий цохиж, бие биетэйгээ түлхцэлдэн мөргөлдөж эхлэв. Плинтус бүр ч яадгаа алдлаа. Ийм ч ахлагч байх гэж дээ! гэж бодогдов.

	Харсаар байтал баг нь баларлаа. Энэ бол ердөө ч тэсэж байхын аргагүй, арчаагаа алдсан явдал байв. Багийн дайчин зоримог чанар, оновчтой цохилт, хурд, уулгалсан дайралт хаашаа алга болов оо? гэмээр харагдав. Гешкад баг нь маш өрөвдөлтэй болж ирлээ. Би л хамаг буруутан нь байна, «би үл бүтэх амьтан юм аа, ийм үед нөхдөө хаях гэж дээ!» гэж гэнэт бодов.

	Тэр хуучин сурсан зангаараа, энэ явдлаа, «ахынхаа» биеэр төлөөлүүлэн бодлоо. Климентий бол нөхдийгөө зовлонд учраад байхад хэзээ ч орхихгүй хүн! Хүнд үед өөрийн байлдагчдыг насандаа ч орхихгүй хүн! Ингэх хүн биш! Өөрт нь ямар ч гай учрах байлаа гэсэн харгалзалгүй нөхдөө л дэмжих хүн байгаа юм. «Аргагүйдэж буух үед шийдвэрээ өөрчлөх нь сүйрнэ гэсэн үг» гэж нисэхийн сурах бичигт байдгийг санав. Тэгээд дүүрсэн хэрэг юм биш үү дээ... гэж бодоод тэшүүрээ харахад нь цохиуртайгаа хамт боогоостойгоо хөлийн нь дэргэд хэвтэж байлаа. Ер нь ороод явчихвал яадаг бол... гэдэг бодол орж ирэв.

	 

	 

	БӨМБӨГ ГАДАГШ ГАРЛАА

	Эрэгтэй хүүхдүүдийн хаалганд дөрөв дэх бөмбөг зайлшгүй орох аюул тулгарсан яг тэрхэн үед нэгэн хүүхэд загасчны зогсоолын өндөрлөгөөс буугаад, тэшүүртэй хөлөөрөө алцганан шатаар уруудаж буугаад, талбарын хашлага дээгүүр харайн гарч, шүүгч рүү хар хурдаараа чиглэхийг үзэгч олон харцгаав.

	— Шүүгч ээ, би тоглоё! гэж хэлэхийг эрэгтэй хүүхдүүд сонсоод, түр зуур таг дуугүй болсноо:

	— Гешка! Их сайн байна! Чи хаачив аа? гэлцэв.

	Баруун захад Гешкагийн оронд тоглож байсан жаал хантаазаа үг дуугүй тайлаад Гешкад өгөхөд Гешка ч шалавхан толгойдоо углан өмсөв.

	— Хүүхдүүд ээ, баруун зах руу дамжуулаарай! Бушуулцгаа, Баратоваг хаагаарай! Эхлээрэй! гэж Гешкагийн ахлагч хүний урьдын танил дуу сонсогдлоо.

	Ийнхүү эхэллээ... 

	Аня Баратова чингэж Гешкаг гэнэт гарч ирсэнд тун их гайхсан тул нэгэн хэсэгтээ учраа олсонгүй. Аня нэгэн үе Гешка руу, нэгэн үе нисэгчийн байгаа үзэгчид рүү гайхан ширтэв.

	Ер нь хүн болгон Климентий рүү, дүүгээ таньж байна уу, үгүй юу? гэж харцгаав.

	Гэтэл нисэгч түрүүчийн адил хашхирч дэмжсэн хэвээр байлаа.

	Ахлагчийн нь дургүйцэл тэрхэн даруй багийн бусад охинд нөлөөлөв.

	Харин хөвгүүд өөрийнхөө ахлагч ирсэнд зоригжин, сэхээ орж, сэргэжээ. Иймээс Аня Баратовагийн баг сандарч эхлэв.

	Тун удалгүй бяцхан хаалгач охин өөрийн хаалганд бөмбөг алдсандаа анхныхаа дусал нулимсыг унагав. Тэр бөмбөгийг Гешка өөрийн биеэр оруулжээ. Дараагаар нь дахиад л ахлагчийн цохиурт цохиулсан бөмбөг охидын хаалганд оров. Удалгүй гурав дахь бөмбөг орох гэж байлаа. Гэтэл Плинтусийн болгоомжгүй цохисноос болоод бөмбөг талбарын хашлага даваад гөлгөр тунгалаг мөсөн дээгүүр өнхрөн, тэртээ алсад байгаа ачааны онгоцнуудын зүг чиглэлээ.

	Тоглолт тасалдав. Тоглогчид ч зогсох санаатай, дор дороо тойрон эргэлдэцгээв.

	Аня Баратова хашлага дээгүүр харайн гарч бөмбөгийн хойноос гүйв. Бөмбөг явсаар аюултай гэж тэмдэг тавьсан газраас бүр цаана гарчээ. Тэнд булаг бургилж, мөс зузаан хөлдөөгүй харзтай байжээ. Маш нимгэхэн мөс зайртан тогтсон тул мэдэгдэхээргүй байлаа. Гэтэл Аня түүнийг мартсан бололтой, шав тэмдгийн дундуур өнгөрмөгцөө, гэнэт нүхэнд орсон юм шиг алга болчихлоо. Зөвхөн тэр газарт ус үл мэдэг цалгилах мэт боллоо.

	Энэ газарт бусдаас ойр байсан Званцев харз руу хамгийн түрүүн гүйж очив. Гэвч түүнийг Гешка гүйцэн түрүүлж, тэшүүртэй гутлаа тайлж хаяад, нэгэн үе элгээрээ, нэгэн үе дөрвөн хөллөсөөр мөсний ирмэг рүү очив.

	Аня хашхирсангүй. Царай нь хөхөрч, нүд нь гайхсан мэт өрөвдмөөр харцтай болоод, мөсний ирмэгээс зуурч дээш сугаран гарахыг оролдоно. Гэтэл мөс яг л өндөгний хальс шиг хэмхрэх ажээ. Аня тогтож чадахгүй, мөсний хурц иртэй ирмэгт гараасаа цус гартал зууралдан цохиураараа мөсний гөлгөр гадаргуу дээгүүр арчаагүй тэмтэрч байлаа. Гешка ард нь хүн хашхиралдахыг сонссон ч эргэж харах зав байсангүй.

	— Одоохон, одоохон, Аня... Би одоохон... Тэсээрэй! гэж Гешка хашхирав.

	Тэр, Аня руу цохиураа сарвайлаа. Аня түүнээс нь шүүрэн барив. Гешка байдаг хүчээрээ татсан боловч Аня уур манан савссан хар усан дотор сарвалзсан хэвээрээ л байлаа.

	Гешкаг мөлхөж улам ойрттол гэнэт нэг юм доор нь тасхийжээ. Голын мөс нөгөө манаачийн байшингийн шал шиг хэлтгий болов. Гешкагийн дотор эвгүй оргиж хүйт даах шиг болов.

	Бусдаас түрүүн гүйж ирсэн Климентий Черемыш:

	— Тайван! Наанаа байцгаа! гэж хашхираад, түүний хойноос ухасхийсэн Евдокия Власьевнагийн мөрнөөс чанга базаж, — Та байз, уучлаарай! Цана авчраадах. Аргамж бушуулаарай!.. гэв.

	Нисэгчийн гарт хоккейн талбарын сараалжин хашлага хэдийнээ оржээ. Тэр түүнийг урагш сунган түлхэж, мөсөн дээгүүр гулсуулан явуулсаар, харз дээгүүр гаргаж, мөсний нөгөө ирмэгт тулгалаа.

	Дараа нь нисэгч зөрүүлэн тавьсан цана дээр хэвтээд, сэлж яваа хав загас шиг гараараа сэлүүрдсээр, аймшигтай тэр газарт тулж очив. Дороо цана хийсэн учраас цөмрөн унах аюул үгүй байжээ. Энэхэн үес Аня Баратова харз дээгүүр ирсэн банзнаас шүүрэн барив. Харин Гешка олон жижиг бутархай мөсөн дунд арваганан сарваганан байв. Түүний татсан мөс болгон хажуугаараа босож ирээд л далд орно. Гешка банзанд хүрч чадахааргүй, бүх бие нь хөшүүн болж, гар нь мэдээ алдаж эхэлжээ.

	Нисэгч төдхөн цөмөрхийд хүрээд, Аняг татан гаргалаа. Аняг тэр даруй аюултай газраас холдуулаад, хүрэлцэн ирсэн хүмүүс гар дээрээ авав. Гешка усны ширүүн урсгалтай тэмцэлдэн хүчээ барж сульдаад, живэх тийшээ хандлаа. Түүний нүдэнд ногоон нүх нэг нээгдэн тэлж, нэг нийлэн битүүрч, яг л бахь шигээр харагдах болжээ. Тэгтэл сурах бичигт байсан «Унаж буй онгоц нь толгойгоо усан дээр байлгахыг эрмэлздэг живж байгаа хүнтэй төсөөтэй байдаг...» гэсэн үгс онцгой тодоор жирэлзэн үзэгдэв.

	Гешка түүнээс цааш юу гэж байсныг санасангүй... 

	Нисэгч нэг гараараа нүх хөндлөн тавьсан банзнаас бариад, мөстэй хүйтэн ус руу бодох түдэх юмгүй дэвхрэн ормогц, нөгөө сул гараараа хүүгийн цамцны захаас шүүрэн барьж амжив. Тийнхүү өрөөсөн гараараа татсаар, Гешкаг мөсөн дээр гаргав. Тэгээд түрүүн гүйж явахдаа тайлж хаясан шинелиэрээ хүүг ороогоод, өөрөө усаа нэг сэгсрээд, эрэг өөд гарч ирэв. Түүний цэрэг цамц нь дарайн хөлдөж, цардмал юм шиг шажигнав.

	Хүмүүс дээлээ тайлан, нисэгчийн мөрөн дээгүүр тохоход тэр тургилан, нэг уртаар амьсгаа аваад, улс амьтныг тайвшруулан:

	— Зүгээр зүгээр, би анх удаа ингэж байгаа юм биш. Ер нь өдөр болгон мөстэй усанд орж сурсан хүн. Алив, бушуухан машинд суулгая! гэж хэлэв.

	Черемыш, Гешкаг битүү ороосон шинелийнхээ захыг засаж, амьсгалах нүх гаргаад

	— За хө, чи яаж байна? Зүгээр үү? Амьд уу? гэж асуувал

	— Зү-зү-зүг-гээр, а-а-амьд гэж Гешка шинель дотроос шүдээ тачигнуулан хэлсэнд.

	— Зүгээр, амьд байна! гэж нисэгч баяртай хэллээ.

	 

	 

	ДҮҮ ХҮҮ

	Аняг гэрт нь авчрахад, ээж нь уйлан хайлан тосож аваад, дулаан хөнжилд хэвтүүлэн, арав хорин юмаар давхарлан хучиж, улааганын шүүс уулган, халуун жин тавилаа.

	Эмнэлэг, асрамжийн газар хоёрыг бодвол зочид буудал ойр байсан тул нисэгч, Гешкаг өөрийн байсан өрөөнд авчирчээ.

	Эмч орж ирэхэд Гешка оронд хэвтчихсэн, бие нь улайтал үрээстэй, Климентийн хэлснээр «туйлд зориулсан тусгай хийцтэй» дулаахан сүлжмэл хувцсаар хучаастай байлаа. Нэлээн ширүүхэн үрж арчсанаас хамаг биеийн нь арьс халуун оргиж, лонхтой халуун юм, хөлийнх нь ул, хажуу бөөрнөөс нь шатаах шахжээ.

	«Тэсээрэй тэсээрэй!» гэж Климентий хэлнэ. Дулаан тэрмэн дотуур хувцас өмссөн нисэгч усаар хатуухан найруулсан спирт бариад, том гэгчийн нэхий шаахайгаа чирэн, өрөөн дотуур уухилан холхино. Эмч, Гешкаг ганц нэг өдөр хэвтэх хэрэгтэй гэж хэлээд явлаа.

	— За хө, яаж байна, бие чинь хатав уу? гэж нисэгч оронд ойртон асуув.

	Гешка баярласан байдалтай хамраа үрчийлгэв. Энэ нь хамартаа тултал битүүлсэн хөнжлийнхөө цаана инээмсэглэсэн байж таарна.

	— Чи ч хожиж чадсангүй дээ. Гурав хоёроор охид хожсон шүү дээ. За, битгий гутар! Биеэ сайн хатаасан хойноо гурван бөмбөг оруулах юм байгаа биз! Одоо унт! гэж нисэгч түүний хорыг малтан хэлэв.

	Нисэгч хөшиг татлаа. Гэтэл Гешка дахиад санаа зовж эхлэв.

	«Энэ хүний талаар миний худал хэлж байсан, миний ах гэж ярьдаг байсныг минь одоо бүгдийг нь хэлэх байх, тэгмэгц нь намайг ганцхан хөөгөөд гаргах байх даа!.. Үгүй, би сүүлд өөрөө хэлсэн нь дээр... Жаахан азнаж байгаад хэлье» гэж Гешка элдвийг бодов.

	Удалгүй Гешкагийн хатсан хувцас, загасчны зогсоолын дэргэд мартсан сурах бичгүүдийг нь өрөөнд авчирч өгөв. Гэвч Гешка унтаж байжээ.

	Түүнийг өглөө сэрэхэд, нисэгч бүрэн хувцаслачихсан, одон тэмдгүүдээ зүүчихсэн, бүр саравчтай малгайгаа өмсчихсөн, гадагшаа явах гэж байгаа бололтой байлаа.

	Гадаа цонх тушаа дор зогссон машины мотор нэгэн үе чанга, нэгэн үе сулхан хүржигнэнэ.

	Климентий Черемыш ширээнд сууж, нэг юм уншин, мөрөө хавчисхийгээд, малгайгаа ар дагз руугаа болгож харагдав. Түүний санаа бодлоо илтгэн харуулж чаддаг талбиун нүүрэнд гайхан баярласан байдал илэрнэ. Тэр инээд хүрмээр нүдээ бүлтийлгэж, хацраа түмбийлгэн, «пүүф пүүф» гэж уруулаа дуугаргана.

	Гешка нисэгчид бүгдийг нэгмөсөн хэлье гэж эрс шийдээд сэрлээ. Тэр цаашид нуугаад байж чадахаа больжээ. «Энэ хүн намайг аварсан, тэгэхэд би нууж байдаг, нуух нуухдаа өөрийнх нь тухайг яана! Энийг минь мэдсэн бол намайг аврахгүй байсан биз» гэж Гешка зовно.

	— Мөсний цурхай минь сэрэв үү? гэж нисэгч чанга хэллээ.

	Климентий ор луу том том алхан ирээд, ташаагаа тулан, өлмий дээрээ өндгөс өндгөсхийн зогсов. Тэгснээ:

	— Энд чиний тоо бодлогын хураамж авчирсан юм уу? Найз минь, би бүр ойлгохгүй байна! Энэнтэй хамт нэг захидал авчралцжээ. Ном дотор хийсэн байна. Надад гэж хаягласан байх юм. «Зөвлөлт Холбоот Улсын баатар Климентий Черемышид» гэж байна. Задлаад үзтэл шал дэмий юм бичсэн байх юм. Чи хар л даа. «Хүндэт нөхөр Черемыш ээ! Севрянскийн гуравдугаар дунд сургуулийн захиргаа танай дүү, тавдугаар ангийн сурагч Геннадий Черемышийн сурлагаар муу, сахилга батгүйн талаар танд анхааруулах гэсэн юм...» гэж гэх мэтээр цааш нь бичжээ. Би ердөө ойлгохгүй байна. Энд миний нэр яагаад орох болов оо? Надад ямар ч дүү байгаагүй, байх ч үгүй гэв.

	Гешка нүдээ цавчлан, хоёр хацар нь халуун оргин минчийхийг мэдрэн байж:

	— Намайг бичсэн юм аа... Ганцхан сүүлийн үед хичээлдээ муу болсон юм л даа. Энэ нь үнэн шүү... гэж дуугарав.

	Өрөөний шаланд цооног нүх байх нь ч яав даа! гэж Гешка бодлоо. Тэр бас дахин тийм нүх рүү унахад бэлхэн байжээ... 

	— Байзнаарай, за яах вэ, чи хичээлдээ муу бол муу л юм байгаа биз, би ямар хамаатай бил ээ? Дүү чинь гэж бичсэн байх юм гэж нисэгчийн салахгүй асуухад

	— Дүү гэж намайг хэлж байгаа юм аа гэж Гешка аман дотроо дуугарав.

	— Чи миний дүү болж байна уу? гэж нисэгчийг асуувал

	— Дүү шиг нь байхгүй юу... гэвэл

	— Хэний дүү шиг нь гэж? хэмээн бас асуув.

	— Танай л гэх үү дээ гэхэд нь

	— Миний юу? гэв.

	— Тийм... гэвэл

	— За боль доо, чи ч салхи цохиж амжсан шиг байна. Чи халуурч байна даа. Алив, би чамд халууны шил тавиадахъя... гэлээ.

	— Үгүй, үгүй, би зүгээр байна! Би зүгээр л... таныг... би өөрийнхөө... гэж Гешка цөхрөнгөө барж уйлагнаж хэлэхэд

	— За яах вэ, чи бид хоёр байж. Тэгээд цааш нь юу гэх гээ вэ? гэж Климентий шалахад

	— Та харин битгий уурлаарай... Би одоо яръя... гэжээ.

	Тийнхүү Гешка хөнжлөөр толгойгоо бүтээгээд эхэр татан байж ярилаа.

	Нисэгч, Гешкагийн гэнэхэн баримтлалыг зузаан ноосон хөнжлийн цаанаас чагнахад хүрэв, Климентий хөнжил дороос цухуйсан хөлийг нь гижигнүүлэх гээд ч ядав. Гешка яасан ч ил гарсангүй.

	— Би хоёр жил... танаар ахаан хийж явсан юм. Үүнээс болоод хичээлдээ сайн сурдаг болсон... нисэх онгоцны хичээлд ч бас чармайсан... Та асуувал асуу л даа. Би бүгдийг нь хариулна. Онгоцны луужингийн соронзон зүү буруу заах бэлтгэл конденсатор гээд л мэднэ шүү... Та асуу л даа... За юу асуух вэ? гэж ярихад нь:

	— Чамаас юу гэж асуудаг бил ээ дээ? Санахаа байчих юм... За яах вэ. Чи тэгвэл хажуугийн салхитайд онгоцоо яаж буулгах вэ, буухаас л өөр замгүй боллоо гэж бодъё л доо гэж Климентийг асуувал

	— Буух чиглэлийн баруун юм уу, зүүн гар талаас салхитай байгаа үед хажуугийн салхитайд онгоцыг буулгадаг гэж Гешка шал өмнөө дуугаар илтгээд, — Мотор ажиллаж байгаа үед хэрхэн буулгахыг хэлэх үү? гэж төв байдлаар сөргүүлэн асуув.

	— За, тэгвэл тэг л дээ, мотор ажиллаж байхад яах вэ? гэвэл газраас дээхэн ирмэгцээ, тэгшилж, ердийнхөөс бат сайн буухуйцаар хаазлах хэрэгтэй гэж хэлэв. 

	Тэгэхэд Климентий:

	— Айхавтар мэдэж байх шив ээ! Яг л байна даа. Үүнийг чи хаанаас мэдэв ээ? гэж гайхав.

	Түүнээс арван таван минут өнгөрөхөд Климентий цөмийг нь мэдлээ. Тэр эхлээд баргар царайлж, дараа нь зөвхөн толгой сэгсрэв.

	Нисэгч өрөөн дотуур ийш тийш алхлан

	— За, бос, бос!.. Одоо нуугдах хэрэг байхгүй... Дүү бол дүү л юм байгаа биз! Би хот болгонд хориод ийм дүүтэй хүн шүү. Бүр үнэн! Тэд цөмөөрөө миний садан гэж хэлдэггүй ч гэсэн нэг л өөриймсөг байдаг юм. Тэр ч байтугай би тэдэнтэй захидлаар харилцаж, тэд өөрсдийнхөө ажил, үйл, сургууль соёлыг бичиж, би өөрийнхөө ажил төрлийг бичдэг. Сайн хүүхдүүд дээ! Харин Гешка чи арай дэнджээ. Ядахдаа чи ганцаараа ингэхгүй, өрөөл бусдыг хүртэл дам дамаа мэхэлсэн байх юм. Тийм ээ, тун эвгүй байна даа. Чамд муу санаа үнэндээ алга, гэхдээ л хүн хуурч болохгүй. Худал хэлнэ гэдэг маань адгийн юм болох гэж байна гэж ярихад нь

	— Ямар адгийн юм гэж? Гешка асуув.

	Климентий Черемыш орны ирмэг сандайлан:

	— Геша минь, адгийн юм гэдэг бол чамд нам, ард түмнээс даалгасан ажлыг нураахыг хэлдэг юм. Улаан цэрэг биднийхээр бол энэ нь хамгийн адгийн юм болдог. Мэдэв үү? гэж хэлэхэд

	— Мэдлээ гэж Гешка дуугарав.

	— Тэгэлгүй дээ... гэж нисэгч хэллээ.

	Нисэгч, Гешкагийн хамарт аяархан хүрээд авч:

	— Чи чинь, бас л над шиг үй түмэн овог нэгтэнтэй хүн үү, тэгсэн хэр нь ах дүү байхгүй юу? гэж асуувал.

	— Тийм биш ээ, манай эгч Москвад байдаг. Харин нэг л гэм нь... гээд Гешка гараа дохиж, — Том эгч маань мөн л дөө, гэхдээ сонирхол татах юмгүй... юм л оёдог амьтан даа гэж хэлэв.

	— Оёдолчин юм уу, хаашаа юм? гэж Климентийг асуухад

	— Тийм санаатай юм. Ажлын хувцас оёхчоо болдог юм байх аа даа гэв.

	— Тэгээд юу гэж, бас л сайхан хэрэг байна. Чи өмдгүй бол нэг их хол явахгүй биз дээ. Жишээ нь, туйл давж нисэх үед бидний хувцас тун их асуудалтай байлаа шүү дээ. Тэгээд бидэнд ямар хувцас бүтээж өгсөн гэж санана! Чухам л бүтээсэн шүү. Тийм хувцсыг оёжээ гэх арга алга. Дээр цагт үйл бүтээлээ гэж ярьдаг байсан. Манай тэр хувцсыг үнэхээр бүтээсэн. Чи бодоод үз л дээ, умар зүгийн усны шувууны өд ноолуур, шир, торго, салхи нэвтэрдэггүй, онцгой дулаан, бас цахилгаанаар дулаацдаг гурван давхар мотортой хийснийг яана. Чи тэгэхэд оёдолчин гэж голж байдаг... гэлээ.

	Климентий босож, хоёр булангийн хооронд холхин алхалснаа, дахин ор луу хүрч ирээд:

	— За, тэгэхээр одоо чи бид хоёр яаж аргална даа?.. Энэ чигээр нь орхих уу? Аан? Ах дүү хоёр гэж санаснаараа өнгөрөг үү? Аан? Чи яая гэж байна? гэж асуув.

	Тэгээд толгойгоо гилжийлгэн, өргөн духаараа сөлийн турших мэт ширтэв.

	Гешка дуугүй байв.

	— За? Яах вэ? гэж нисэгч яаруулахад

	— Үгүй ээ! гэж Гешка биеэ албадан дуугараад, — Тэгж ярихгүй. Мэдсэн нь дээр. Дүүрсэн хэрэг. Хулчийгаад худал хэлээд байх юм бол би танай дүү яаж байх вэ дээ? Одоо ч тэгэхгүй шүү гэв.

	— Энэ чинь л сайн! Энэ чинь л таарч байна гэж Климентий дуун алдаад, — Ингэсний чинь төлөө чамтай ах дүү болоход хамаа алга! За яах вэ, би сургууль дээр чинь очоод хэлж өгөмз. Чамайг шоолохгүй байх гэж хэллээ.

	Тэгснээ гэнэт царайгаа төв болгож, хүнд нүсэр сандлыг ор луу түрчигнэтэл чирч авчраад зайдлан сууж, хилэн бүрээстэй аравч дээр нь гараа зөрүүлэн,

	— За найз минь, нэгэнт л дүү болсноос хойш бүх талаараа тохирох хэрэгтэй дээ. Алив, чи ингэж хэвтэхээ боль! Бос оо, хө, хувцасла, тэгээд чин үнэнээсээ ярилцъя. Яаж байгаа чинь энэ вэ? Аан? Миний дүү гээд байдаг, гэтэл хичээлдээ ингэж сүүл барьж байдаг чинь зөв үү? Сахилга батаар ч гэсэн бүх эрэг шураг чинь сулдчихсан юм байна. Ингэж байж таарахгүй ээ! Миний дүү болох л юм бол, нэр овгоо гутаахгүй өндөрт өргөж явна гэж тохиръё. Чи манайхны овог нэрийг бүү гутаа! Тэгэхэд хүрвэл, эсвэл чи, эсвэл би нэрээ өөрчилсөн нь дээр болно. Тэгж байх хэрэг байна уу, үгүй юу? Одоо чинь сурахад сайхан болж шүү дээ! Би сая чиний тооны дэвтрийг үзлээ. Амархан л бодлого байна. Тэр байтугай хийх юмаа олж ядсандаа аваад дөрөв тавыг нь бодлоо. Миний бага байхад уу... Намайг шавь орууллаа... Жаахан л буруутвал тооны шугамаар толгой руу чинь хоёр хоёрын дөрөв татна шүү дээ, миний заалгасан тоо бодлого гэвэл энэ дээ! гэж ярив.

	Гешка нэлээн зүрх орж:

	— Бидэнд ч гэсэн хэцүү бодлого дайралддаг юм. Тээр сүүлд нь тэмдэг тавьсан бодлогыг үз дээ. Үүнийг манай ангиас хэн ч бодож чадаагүй. Хичээл дээр бидэнд өгсөн, тэгээд хэн маань ч бодоогүй гэж хэлэв.

	— Алив хө, тэр бодлогоо нааш нь өгөөдөх өө! гэж нисэгч хэлээд, малгайгаа авч ширээн дээр хаян

	— Энэ үү? За! Нөхцөл нь ч яг байна. За юунаас нь эхлэх вэ? Мөөн, мэдлээ! Учир нь тодоос тод байна. Одоо хэд байгаа бил ээ? Хоёр зуун арван тав, аравны найм. За, дөрвөө тавья зургааг саная... Маш сайн! Одоо энийгээ энд бичье. Чи бид хоёр ч хэдийг саналаа даа?.. 3а. Их сайн байна. Одоо хаалтаа нээе гэж ярин байж бодож гарав.

	Гадаа цонхон дор машин байж ядсан юм шиг дуугарав.

	— Зүгээр, хүлээж байг! Гол нь яарахгүй л байх хэрэгтэй гэж нисэгч хэлэв.

	Яг энэ үеэр утас дуугарлаа.

	— Ингээд л юм хийлгэдэггүй юм шүү дээ! гэж Климентий уурсах мэт хэлэв.

	Тэр харилцуурыг аваад дэрээр даруулж орхилоо.

	— За, чи бид хоёр юу гээд зогслоо? Аа тийм. Одоо энийгээ хуваая. Хасах л үлдлээ. За, одоо юу нь хэцүү байгаа юм бэ!.. Гүйцлээ шүү дээ. Сайхан бол оо биз? гэж нисэгч хэлэв.

	Климентий баяртай байдалтай, малгайгаа тавиад, өлгүүр лүү очиж, шинелиэ өмсөж эхлэв.

	Гэтэл Гешка номынхоо төгсгөлд хараад

	— Хариу нь өөр байна гэж хэлбэл

	— Яагаад өөр байдаг бил ээ?! гэж Климентий гайхан, ширээ рүү эргэн ирж, — Нээрэн тийм байна шүү. Байзнаарай байзнаарай, чи бид хоёр нэг газар нь алдсан байна. Тэгмээргүй л юм даа! Тийм ээ, цөм зөв байна. Ийм л байна шүү дээ! Наад номд чинь алдаатай хэвлэгдсэн байна гэж бодож байна. Одоо их алдаа гардаг болжээ. Намайг депутатаар сонгох юм бол би заавал энэ алдаа мадгийн талаар асуудал тавина гэв.

	— Гэтэл манай багш яг л энэ хариуг зөв гаргасан байна. Яаж бодохыг уг нь бидэнд заасан юм аа, би мартаж орхиж гэж Гешка салахгүй хэллээ.

	Климентий шинелиэ өмссөн чигээрээ ширээнд суув. Нөгөө цонхон дор байсан машин дээр дээрээс нь дахин дохио өгөв. Дэрээр даруулаастай утас хоржигносоор л байв.

	— Мм! Бид хоёр халууцаж эхлэв шүү. Алив, хоёулаа хамтраад бодъё гэж нисэгч хэлээд, шинелиэ тайлж хаяв.

	Энэ үеэр нэг хүн хаалга тогшив. Эхлээд айх мэт сулхан тогшсоноо, сүүлдээ жигтэй чанга боллоо. Гешка чих тавин чагнавал гадаа хөлийн чимээ дуулдаж, маргалдаж байгаа нь сонсогджээ.

	— Чи түрүүлээд ор гэж хэлсэн нь Ритагийн дуу гэж танив.

	— Яагаад би байдаг бил ээ? Лукашин түрүүлэг л дээ гэх Плинтусийн бүдүүн дуу сонсогдов.

	Гешка нисэгчийн өөдөөс айн ширтэж;

	— Манай ангийн хүүхдүүд байна... гэж хэллээ.

	Нисэгч, дэвтрээс толгойгоо салгаж:

	— Юу гэнэ ээ? Хүүхдүүд үү? Юун сайн юм бэ! Чи одоо өөрөө шууд л цөмийг нь хэл гэж хэлбэл

	— Үгүй ээ... Би явсан нь дээр... Сүүлд л... гэж Гешка хэлэхчээ болов.

	— За яах вэ, явбал яв л даа. Явж ядах юм алга. Эндээ байвал ч өөр хэрэг! За, яая гэж шийдэж байна?.. Одоохон хувцаслаадах гэж Климентий хэлээд хөшгийг татаж, хаалга тавьж өгөхөөр явлаа.

	Рита, Плинтус, Лукашин, Званцев нараас гадна тавын «Б» ангийн бас нэг гурван хүүхэд бие биеийнхээ араар орж, нэг нэгнийхээ хөл дээр гишгэлэн орж ирцгээгээд, хананд ойр зогсохыг хичээцгээв. Нисэгч тэдэнтэй нэг захаас нь явж мэндлэв. Плинтус мэндэлчихсэн хэр нь, хүүхдүүдийн араар яваад, нөгөө үзүүрт гарч, баатрын гарыг дахин нэг удаа атгаж амжив... Сандалд суух нь сандалд, диван дээр суух нь диван дээр сууцгаалаа. Тэд нисэгчийн өөдөөс ширтэн дуугүй байцгаав.

	— Танай дүү Гешка ямар байна вэ? гэж байж байж Рита зориглон ам нээв.

	Нисэгчийн царай тун өөр болж, үл мэдэг уухилж, алгаараа ар шилээ нэг сайн үрээд авч;

	— Тэгэхлээр, хүүхдүүд минь, энд нэг жаахан будилаан гарчээ... Ер нь Геша та нарт өөрөө яриг л даа. Геша, одоо яриарай! гэж хэлээд босов. 

	Климентий хөшгийг ярвал, хүүхдүүд ор тавиастай унтлагын булан руу харав. Гэтэл тэнд хүн байсангүй. Унтлагын булан эзгүй Гешка алга болчихсон байжээ.

	Нисэгч, хүүхдүүд рүү санаа зовсон байдалтай ширтэж, унтлагын булан руу орж үүгээр түүгээр нь үзээд, тэр ч байтугай орон доогуур сэмхэн харав. Гэвч Гешка ер харагдсангүй.

	— Тэссэнгүй, нөгөө хаалгаар гараад зугтчихаж! гэж Климентий Черемыш унтлагын булангаас үүдний өрөө рүү орсон хаалга руу зааж ууртай хэлээд, — За яах вэ, гэж хэлснээ гэнэт нүүрэнд нь учрыг мэдсэн жоготой байдал хурдан зуур илрээд, дахин төв царайлж, — За яах вэ, би л хэлэх хэрэгтэй болж байна. Тэр маань хулчгараас цаашгүй амьтан байжээ. Төрсөн дүү минь ийм хулчгар амьтан байна гэдэг надад их муухай юм аа, хүүхдүүд минь гэж хэлтэл

	— Дүү ч биш, хулчгар нь ч биш! гэх дуун гэнэт хөшигний цаанаас дуулдав.

	Хөлөрч улайчихсан Гешка хоргодож байсан газраасаа гарч ирэхийг цөмөөрөө үзэцгээлээ.

	Даавуу хөдлөхөд, Рита айж дуу алдав.

	— Өө, чи чинь энд бүхэл биеэрээ байсан юм уу? Би ганцхан чиний хөл л энд үлдсэн юм байх гэж бодсон хэмээн нисэгчийн чанга хэлэхэд Гешкагийн царай улам минчийн улайж:

	— Харагдаж байсан гэж үү? гэж асуув.

	— Тийм ээ, дүү минь, чи ч байлдааны өнгөлөн далдлах аргад муухан байна даа... Хөл чинь хөшигний доогуур цухуйж байсан гэв.

	Хүүхдүүд ямар ч учрыг ойлгосонгүй, нисэгч, Гешка хоёрыг ээлжлэн ширтэнэ.

	— Гешка! Чи юунд хоргодов оо? гэж Званцевыг асуухад

	— Би хоргодсон юм алга... Зүгээр л зүрхээ жаахан дарах гэсэн юм... гэв.

	— За, зүрхээ жаахан дарсан бол шумбаад байна даа гэж нисэгч хэллээ.

	Гешка доошоо ширтлээ.

	— Хүүхдүүд ээ, та нар намайг юу л гэвэл гээрэй, би үнэнээ бүгдийг нь хэлэхээс болохгүй нь... гэж ам нээв.

	Ийнхүү Гешка нөхдөдөө бүх үнэнээ ярилаа.

	Хүүхдүүд эхлээд бүр хэлэх үгээ ч олсонгүй, цөм дуу алдан, түүнээс жаахан холдоцгоов. Тэд түүний өөдөөс бараг л айн ширтэцгээж байснаа ууртайгаар дөхөж ирцгээв.

	— Чиний наадахыг чинь юу гэж хэлдгийг мэдэх үү? гэж Лукашинг хэлэхэд

	— Ингэж хүн мэхэлж байхдаа ичсэнгүй юу! Бид «дүү нь, дүү нь» гэлцэж байж шүү дээ гэж Рита дургүйцэв.

	— Байзнаарай, та минь, та нар ингэж... гээд нисэгч юм хэлэх гэтэл Гешка дундуур орж

	— Та одоо намайг дахин авч гарах гэж битгий оролд... Нэг удаа цоолгоноос авсан чинь болоо... гэв.

	Гешка ингэж хэлээд дуугүй болоход, цөм чимээгүй болж, бодлогошрон, Гешкаг ч харахаа болив.

	Энэ үед нисэгч эгэл жирийн сайхан яриагаар, өөрийн үнэн мөрөөдлийг бүхнээс нуугаад, зөвхөн худал зүйлийг нь ил гаргаж тавьсан Гешкагийн буруу явдлын учрыг тэдэнд тайлбарлан ярьж өгөв. Ийнхүү Гешкагийн мөрөөдөл нь мэхлэл болон хувирсан байжээ.

	— Мөрөөднө гэдэг бол сайн хэрэг. Тэгэхдээ тэр мөрөөдөл үнэнтэй цуг байх хэрэгтэй. Тэгсэн цагт бүх юм номын ёсоор болно гэж Климентий Черемыш хэлэхэд

	— Тэгж мөрөөдсөн л юм бол... гээд Званцевыг аяархан юм хэлэх гэтэл Лукашин

	— Дотроо бодоод явсан бол нэг хэрэг, гэтэл амьтан хүнд зарлаад л! гэж дуугарав.

	Гэвч Лукашины үгийг хэн ч дэмжсэнгүй.

	— Чи ч гэсэн өөрийгөө Чапаев болгодоггүй юу? «Мориндоо мордоод! Мориндоо мордоод!» гэж хашхирч явдаггүй юу? гэж гэнэт Рита хэлж түүнийг шоглолоо.

	Хүүхдүүд ч цөм бие тавиран инээлдэв.

	Евдокия Власьевна өглөөгүүр Аняг эргэж ирлээ. Тэд Гешкагийн тухай ярилцсан бөгөөд Аня ч дуугүй өнгөрч чадсангүй, цөмийг нь багшдаа ярьжээ.

	Евдокия Власьевна бүр сандарч гүйцлээ.

	 

	 

	
— Энэ жаал их л зовно гэдгийг би мэдэж байна. Одоо тэнд очоод юу болцгоож байгаа нь бүү мэд... гэж тэр сандарлаа.

	Түүнийг зочид буудлын гадаа ирэхэд, орцны дэргэд, хоёр машин хүлээгээд дохиогоо өгч байв. Буудлын сахиул, нисэгч тун чухал ажилтай байгаа учраас хүн битгий оруулаарай гэсэн гэж хэлэв. Гэвч Евдокия Власьевна өрөөний нь хаалгыг тогшлоо. Хүн хариу дуугарсангүй. Тэгэхэд нь санаа зовнин байж, хаалгыг нь жаахнаар онгойлгоод орж очлоо.

	Цонхны дор машин бүдүүн нарийнаар үргэлжлүүлэн дохиолсоор л байна. Бас ширээн дээр дэрээр даруулаастай утасны харилцуур хоржигноно. Нисэгчийн сандалд тохсон шинель газар унажээ. Тэгэхэд нисэгч баатар, түүний хуурамч дүү, тавын «5» ангийн найз нөхөд цөм нэгэн ширээн дээр толгой нийлүүлэн бөгтийж, сүрхий маргаж байхыг харав.

	— Арай л биш байна даа! Бид үйлдлээ зөв гаргасан. Энэнээс л болоогүй байна. Алив эхнээс нь дахин үзье дээ гэж Климентий нударгаараа ширээ дэлдэн, чанга чанга дуугарна.

	 

	 

	БОДЛОГО БОДЖЭЭ

	Уг нь Климентий Черемыш өөрөө сургууль руу очиж, хүүхдүүдтэй уулзан, нэг тийш нь болгоё гэж бодож байжээ. Гэвч тэр болгоныг биелүүлэх зав гарсангүй. Түүнийг үйлдвэрийн газар хүлээж байсан бөгөөд хурал цуглаанд үг хэлж, хөдөө нутгаар явж, мод хөрөөдөх газраар дайрч амласан ёсоороо цэргийн хуарангаар орж илтгэл тавьжээ. Ийнхүү сургуулиар орж нэгэнт амжсангүй. Тэгэхдээ хэлсэн үгэндээ эзэн болж, захидал бичин, түүндээ зочид буудлын өрөөнд хүүхдүүдэд хэлсэн үгнээсээ олон зүйлийг дурдсан байна.

	Энэ захидлыг ангийнханд уншиж өгөөд, сүүлд нь ханын сонинд нийтлэв. Тус захидлын нэг хэсгийг энд сийрүүлбэл:

	 

	«... За одоо тавын «Б»-гийн хүндэт нөхөд, та нарт гэр бүлийн асуудлыг хэлье. Би нэг жаахан буруу ойлголт байсныг тайлбарлах хэрэгтэй байна. Бяцхан будилаан гарсан учир та нарыг төөрөлдүүлсэн хэвээр үлдээхийг Геннадий бид хоёр хүсэхгүй байна. Үнэн учир нь гэвэл Геннадий миний яг дүү биш, ердөө л нэг овогтой хүн гэдэгт л хамаг юм байна. Геннадий сүрхий зохион бодсоор байгаад, арай л өөртөө бүрмөсөн итгүүлчихсэнгүй. Харин та нарыг аль эртнээс итгүүлчихжээ. Энэ л дэмий юм болж дээ. Мэхлэх хэрэггүй л байсан юм. Энэ бол биеэ мандуулж эхэлж байгаа хэрэг. Ер нь Геннадий бол сайн хүү юм аа. Би зүгээр нэг мөсөн дороос авч гараагүй шүү. Худал хэлсний нь төлөө та нар зүй ёсоор нь бичээрэй. Харин нэг их юм битгий болгоорой.

	Надтай ах дүү гэж хэлснээс түүнд их ашиг болсонгүй. Бид чинь ах дүү, төрөл төрөгсөд байснаараа биш, ажил үйлээрээ хүндэтгэл болох ёстой шүү дээ. Ах дүү нь байна уу, найз нөхөр нь байна уу, өөрөө л биеэ дааж гарах хэрэгтэй.

	Гэхдээ л, нөхөд минь, мөрөөдөл гэдэг бол тун хүндэтгэвэл зохих зүйл мөн. Мөрөөдөл хүнийг хүмүүсийн дунд оруулдаг. Үүнийг шоолох хэрэг байхгүй.

	Тэгэхлээр ингэж тохиръё. Та нар намайг тавын «Б» ангийн ойрын төрлийн хүн гэж нэгэнт үзэж дасчихсан болохоор би та нартай цаашдаа ахан дүүгийн холбоо тогтоодог юм бил үү дээ. Ингээд нэгэнт ах дүү бололцсоноос хойш овог нэгт Геннадийгаа энэ явдлын гол эзнээр томилъё.

	Харин та нар өнгөрсөн юмыг сөхөж, зэмлэдгийг чинь дуулах л юм бол та бидний нөхөрлөл дуусна гэж мэдээрэй гэдгийг сануулъя.

	Тэгэхлээр үүнээс хойш, түүнээс цааш хэзээ ч шоолох шоглох юм гаргахгүй гэж тогтоцгооё! Та нарын амыг авлаа шүү... 

	Нөгөө та бидний ядаад байсан бодлогыг бодож л салсан шүү. Амархнаас амархан юм байсан байна лээ. Би бүр эхлээд зөндөө будилсан... Амьдралд ч ийм юм тохиолддог. Хөөрхөн үймүүлсэн бодлого байдаг шүү. Хариуг нь хавсаргалаа...» 

	 

	гэжээ.

	Бас Гешка захиралд өөрийнх нь захидлыг эгүүлэн өглөө. Тэр захидал дээр:

	 

	«Анхаарч авлаа. Засарна гэдэгт итгэж байна. Бүх юм номын ёсоор болно.

	Дүүгийнхээ өмнөөс ёсолсон Климентий Черемыш 

	 

	гэсэн цохолт байжээ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

